
Кириш

2018 йил кўп жиҳатдан мамлакатда туб ва кенг кўламли ислоҳотлар олиб боришда муҳим йил бўлди. Ўзбекистон Республикаси Президенти Ш.М. Мирзиёев ташаббуси билан олиб борилган ислоҳотлар – бу келажак томон қўйилган ишончли қадам, халқ билан очиқ мулоқот ва кенг жамоатчилик қўллаб-қувватлаши маҳсулидир. Инсон, унинг ҳуқуқ ва эркинликлари, ҳар бир фуқаро ва оила учун тинчлик ва фаровонлик мазкур ислоҳотларнинг марказида турди.
“2017-2021 йилларда Ўзбекистон Республикасини ривожлантиришнинг бешта устувор йўналиши бўйича Ҳаракатлар стратегияси” ва уни “Фаол тадбиркорлик, инновацион ғоялар ва технологияларни қўллаб-қувватлаш йили”да амалга оширишга оид Давлат дастури доирасида инсоннинг конституциявий ҳуқуқ ва эркинликларини амалга оширишга қаратилган 60 та қонун ва 2 мингдан ортиқ бошқа норматив-ҳуқуқий ҳужжат қабул қилинди. Қарорлар парламент ва жамоатчилик назоратини янада кучайтиришга, суд-ҳуқуқ тизимини такомиллаштиришга, қулай инвестиция муҳитини яратишга, таъсирчан ижтимоий сиёсат олиб боришга кўмаклашди. Оила институтини мустаҳкамлашга, ёшлар камолоти учун энг яхши шарт-шароитлар яратишга, аҳолининг заиф қатламлари тўғрисида қайғуришга, шу муносабат билан “Обод қишлоқ”, “Обод маҳалла”, “Ҳар бир оила – тадбиркор”, “Ёшлар – келажагимиз” каби мақсадли дастурлар ижросига алоҳида эътибор қаратилди. 
2 528 нафар шахсни Ўзбекистон Республикаси фуқаролигига қабул қилиш, 262 нафар фуқарони афв этиш, шунингдек 993 нафар шахсни жамоатчилик институтлари кафиллигида жазодан озод қилиш тўғрисидаги Президент қарорлари чуқур инсонпарварлик аҳамиятига эга бўлди.
Инсон ҳуқуқлари устуворлиги принципи БМТ Инсон ҳуқуқлари бўйича Олий комиссари бошқармаси билан ҳамкорлик қилиш, дин ёки эътиқод эркинлигини таъминлаш бўйича ихтисослашган дастурларда ўз аксини топди. Инсон ҳуқуқлари умумжаҳон декларацияси қабул қилинганининг 70 йиллигини нишонлаш дастурини Ўзбекистонда амалга ошириш, БМТ Бош Ассамблеяси томонидан “Маърифат ва диний бағрикенглик” резолюциясини қабул қилиниши, Оролбўйи минтақаси учун инсон хавфсизлиги бўйича ҳамкорликда Траст фонд ташкил этилиши, шунингдек Самарқанд шаҳрида кўлами бўйича мислсиз Инсон ҳуқуқлари бўйича Осиё форумини ўтказилиши БМТ билан самарали ҳамкорлик шаклларига яққол мисол бўлади.
Ўтган йил инсон ҳуқуқларини ҳимоя қилиш бўйича миллий институтларни ривожлантириш тарихида ёрқин из қолдирди. БМТнинг Париж принципларига ва инсон ҳуқуқлари соҳасидаги бошқа халқаро ҳуқуқ ҳужжатларига мувофиқ Инсон ҳуқуқлари бўйича Миллий марказ ва Ўзбекистон Республикаси Олий Мажлисининг Инсон ҳуқуқлари бўйича вакили (омбудсман) фаолиятининг ташкилий-ҳуқуқий асослари кучайтирилди. 2018 йил 25 декабрь куни Олий Мажлис Қонунчилик палатаси томонидан қийноққа солишнинг ва муомалада бўлиш ҳамда жазолашнинг бошқа шафқатсиз, ғайриинсоний ёки қадр-қимматни таҳқирловчи турларининг олдини олишда Омбудсман ва нодавлат нотижорат ташкилотларининг ролини кучайтириш тўғрисида Қонун қабул қилинди. Шу билан бир қаторда Омбудсман фаолиятининг қонун ҳужжатларида белгиланган йўналишларидан келиб чиқиб, Омбудсман Котибиятининг штати икки баравар кенгайтирилди ва унинг янги ташкилий тузилмаси тасдиқланди.
Омбудсман томонидан 2017 йилда жорий этилган қонунчилик ваколатлари муваффақиятли синовдан ўтказилди. Парламент палаталари қўмиталарига давлат ҳокимияти ва бошқаруви органлари вакилларининг хабарларини улар томонидан эшитиш тўғрисида таклифлар, инсон ҳуқуқлари ва эркинликлари соҳасидаги қонун ҳужжатлари бузилишини, бунга имконият яратадиган сабаб ва шарт-шароитларни бартараф этиш тўғрисида давлат органлари ва бошқа ташкилотлар раҳбарларига тақдимномалар, фаолиятида инсон ҳуқуқлари ва эркинликлари бузилиши аниқланган шахсларни жавобгарликка тортиш ҳақида илтимосномалар, давлат божи тўламай судларга фуқаролар манфаатларини ўйлаб ариза ва даъволар киритиш учун ҳуқуқлар амалга оширилди.
Фаолиятнинг бош йўналиши сифатида Омбудсман томонидан қамоқда сақланаётган шахслар ҳуқуқларини ҳимоя қилиш бўйича иш олиб борилмоқда. Йил давомида парламент палаталари билан биргаликда тасдиқланган “Қийноққа солишнинг ва муомалада бўлиш ҳамда жазолашнинг бошқа шафқатсиз, ғайриинсоний ёки қадр-қимматни таҳқирловчи турларининг олдини олишга доир назорат-таҳлил тадбирларини ташкил этиш ва ўтказиш жадвали” доирасида миллий превентив механизм мандати билан қамраб олинадиган 70 дан ортиқ муассасага мониторинг ташрифлари амалга оширилди. Мазкур ташрифларда депутатлар корпуси, инсон ҳуқуқларини ҳимоя қилиш бўйича миллий институтлар, нодавлат нотижорат ташкилотлари, “Human Rights Watch” халқаро жамоат ташкилоти ва БМТ Болалар жамғармаси вакиллари иштирок этдилар.
Инсон ҳуқуқлари соҳасидаги халқаро институтлар билан ҳамкорликни янада ривожлантириш мақсадида Омбудсман 2018 йилда Миллий ҳуқуқни ҳимоя қилиш муассасалари Глобал альянсининг Женевадаги БМТ Миллатлар саройида ўтказилган мажлисида илк бор кузатувчи сифатида иштирок этди. Мазкур фаолият доирасида Омбудсман “Ўзбекистон Республикаси Олий Мажлисининг Инсон ҳуқуқлари бўйича вакили (омбудсман) салоҳиятини баҳолаш” тартиб-таомилини ўтказиш учун Глобал Альянс, БМТ Инсон ҳуқуқлари бўйича Олий комиссари бошқармаси ва Тараққиёт дастури мустақил экспертларини таклиф қилди. Мазкур қадам, шунингдек қамоқда сақланаётган шахслар ҳуқуқларини таъминлашда Омбудсман ролини қонунчилик йўли билан кучайтиришга доир чора-тадбирлар БМТнинг Инсон ҳуқуқлари бўйича Олий комиссари М. Бачелет томонидан 2018 йил 2 ноябрь куни Ўзбекистон Республикаси Ташқи ишлар вазирлигига юборилган Нотада ижобий баҳоланди.
Ҳаракатлар стратегиясини “Фаол тадбиркорлик, инновацион ғоялар ва технологияларни қўллаб-қувватлаш йили”да амалга оширишга оид Давлат дастурини, инсон ҳуқуқлари соҳасидаги ихтисослашган давлат дастурларини ижро этиш, қонун ҳужжатларини такомиллаштириш, инсон ҳуқуқ ва эркинликларига риоя этилиши устидан мониторинг ўтказиш, фуқароларнинг ҳуқуқий маданиятини ошириш, фуқаролик жамияти, инсон ҳуқуқларини ҳимоя қилиш бўйича халқаро ва хорижий институтлар билан ҳамкорликни мустаҳкамлаш, инсон ҳуқуқлари ва эркинликлари соҳасидаги Ўзбекистон Республикаси халқаро шартномалари бажарилишининг бориши тўғрисида кенг жамоатчиликни хабардор қилиш борасидаги Омбудсман фаолияти тўғрисидаги материаллар ушбу ҳисоботга киритилган.  
Омбудсман Инсон ҳуқуқлари бўйича Миллий марказ, Ўзбекистон Республикаси Президенти ҳузуридаги Тадбиркорлик субъектларининг ҳуқуқлари ва қонуний манфаатларини ҳимоя қилиш бўйича вакил, “Ижтимоий фикр” жамоатчилик фикрини ўрганиш маркази, Бош прокуратура, Олий суд, вазирлик ва идоралар, Ўзбекистон Хотин-қизлар қўмитаси, Ўзбекистон ёшлар иттифоқи, “Нуроний” жамғармаси, Қорақалпоғистон Республикаси Вазирлар Кенгаши, вилоятлар ва Тошкент шаҳар ҳокимликлари, шунингдек Инсон ҳуқуқлари бўйича Олий комиссари бошқармаси, БМТ Тараққиёт дастури, ЕХҲТнинг Ўзбекистондаги лойиҳалар мувофиқлаштирувчиси, “Human Rights Watch”, “Amnesty international”, “Penal reform international” ва Конрад Аденауэр халқаро жамоат ташкилотларига фаолиятда ва мазкур Ҳисоботни тайёрлашда кўмак берганлиги учун миннатдорчилик билдиради.























I. Инсон ҳуқуқлари соҳасидаги қонун ҳужжатларини ва ташкилий-ҳуқуқий ҳужжатларни такомиллаштириш бўйича фаолият

Қонун ҳужжатларига мувофиқ Омбудсман қонунчилик ташаббуси ҳуқуқи субъектлари кўриб чиқиши учун қонунларни ишлаб чиқиш ва қабул қилиш, қонунларга ўзгартиш ва қўшимчалар киритиш, шунингдек халқаро шартномаларда Ўзбекистон Республикасининг иштироки бўйича таклифлар киритади. Омбудсман қонунлар ва бошқа норматив-ҳуқуқий ҳужжатлар лойиҳаларини тайёрловчи ишчи гуруҳлар фаолиятида иштирок этади, уларнинг ҳуқуқий экспертизасини ўтказади, шунингдек Олий Мажлис йиғилишларида қатнашади, муҳокама этилаётган қонун лойиҳалари бўйича таклиф ва фикр-мулоҳазалар киритади.
2018 йилда Омбудсман Олий Мажлис Қонунчилик палатасининг 39 та мажлиси ва Сенатининг 5 та мажлиси ишида иштирок этди. Парламентнинг қуйи палатаси мажлисларида 173 та қонун лойиҳасидан 23 таси янги қонун, 10 таси янги таҳрирдаги қонун, 18 таси халқаро шартномалар ва битимларни ратификация қилишни ҳамда 122 таси айрим қонун ҳужжатларига ўзгартиш ва қўшимчалар киритишни назарда тутган қонун лойиҳалари муҳокамаларида иштирок этилди. Қонунчилик палатаси томонидан қабул қилинган қонунлар Олий Мажлис Сенатида белгиланган тартибда кўриб чиқилди.

Омбудсман фаолиятининг ташкилий-ҳуқуқий асосларини ривожлантириш.

2017-2021 йилларда Ўзбекистон Республикасини ривожлантиришнинг бешта устувор йўналиши бўйича Ҳаракатлар стратегиясини “Фаол тадбиркорлик, инновацион ғоялар ва технологияларни қўллаб-қувватлаш йили”да амалга оширишга оид Давлат дастурига мувофиқ 2018 йил 25 декабрь куни Олий Мажлис Қонунчилик палатаси томонидан “Ўзбекистон Республикаси Олий Мажлисининг Инсон ҳуқуқлари бўйича вакили (омбудсман) тўғрисида”ги Ўзбекистон Республикаси Қонунига ўзгартиш ва қўшимчалар киритиш ҳақида”ги Ўзбекистон Республикаси Қонуни қабул қилинди. Қонунда қийноққа солишнинг ва муомалада бўлиш ҳамда жазолашнинг бошқа шафқатсиз, ғайриинсоний ёки қадр-қимматни таҳқирловчи турларининг олдини олиш бўйича чора-тадбирлар тизимини жорий этиш назарда тутилади. Қонун ҳужжатида Омбудсманнинг қуйидаги ҳуқуқлари белгилаб берилади:
- жазони ижро этиш муассасаларига, қамоқда сақлаш жойларига ва махсус қабулхоналарга, шахслар ўз ихтиёри бўйича чиқиб кета олмайдиган бошқа жойлар ва муассасаларга монеликсиз кириш; 
- қамоқда сақлаш жойларида турган шахсларнинг сони ҳақида ахборот олиш, сақлаш ва улар билан муомалада бўлиш шароитларини ўрганиш, шахснинг қамоқда сақлаш жойларида туришининг қонунийлигини тасдиқловчи ҳужжатлар билан танишиш ва уларнинг кўчирма нусхаларини олиш;
- қамоқда турган шахслар билан, шунингдек қамоқда сақлаш жойларининг маъмурияти ходимлари билан холи учрашувлар ва суҳбатлар ўтказиш, мазкур учрашувлар ва суҳбатлар жараёнининг баённомасини тузиш, зарур бўлганда, техника воситаларидан фойдаланиш;
- қамоқда турган шахсни тиббий текширувдан ўтказишни, унга тиббий, психологик ва бошқа ёрдам кўрсатилишини қамоқда сақлаш жойларининг маъмуриятидан талаб қилиш, мазкур тадбирлар ўтказилаётганда унинг розилиги билан ҳозир бўлиш;
- нодавлат нотижорат ташкилотлари вакиллари орасидан Эксперт гуруҳи ташкил этиш, унинг аъзоларига, шунингдек Омбудсман Котибияти ходимларига тегишли муассасаларга монеликсиз кириш ва уларни ўрганиш ҳуқуқини берувчи махсус йўлланмалар бериш.
Парламент палаталарини қонун қабул қилиниши билан боғлиқ фаолиятини ахборот-таҳлилий маълумот билан таъминлаш доирасида Омбудсман томонидан 2018 йил 1 май куни Олий Мажлис Қонунчилик палатаси ва Сенати кўриб чиқиши учун қуйидагилар киритилди:
- “Ўзбекистон Республикаси Олий Мажлисининг Инсон ҳуқуқлари бўйича вакили (омбудсман) тўғрисида”ги Ўзбекистон Республикаси Қонунига ўзгартиш ва қўшимчалар киритиш ҳақида”ги Ўзбекистон Республикаси Қонуни лойиҳаси;
- “Миллий превентив механизмни ташкил этиш ва унинг фаолиятини юритиш соҳасидаги халқаро ҳуқуқий ҳужжатлар ва хорижий тажриба” мавзусида ахборот-таҳлилий маъруза;
- миллий қонун ҳужжатларини ўрганиш материалларини ва мазкур соҳадаги Омбудсман фаолиятини такомиллаштиришга доир асослантирилган таклифларни ўз ичига олган қонун лойиҳасига тушунтириш хати;
- амалдаги ва таклиф этиладиган таҳрирлар матнларини, шунингдек Қонун моддаларига қўшимча киритиш ва уларни ўзгартириш бўйича тайёрланган таклифларга доир изоҳларни акс эттирувчи қиёсий жадвал.
Лойиҳани ишлаб чиқиш жараёнида БМТнинг халқаро ҳуқуқ ҳужжатлари ва мазкур соҳадаги илғор хорижий тажриба таҳлил қилинди. БМТнинг қийноққа солишга ва муомалада бўлиш ҳамда жазолашнинг бошқа шафқатсиз, ғайриинсоний ёки қадр-қимматни таҳқирловчи турларига қарши конвенцияга Факультатив баённома талаблари, Миллий превентив механизм Концепцияси ва Бошқарув принципларида баён этилган БМТ кичик қўмитасининг тавсиялари батафсил кўриб чиқилди. 60 дан зиёд давлатнинг, шу жумладан Австрия, Озарбайжон, Чехия, Литва, Польша, Португалия, Швеция ҳамда Европа Иттифоқи ва МДҲ бошқа мамлакатларининг амалиёти ўрганиб чиқилди.
Қонун лойиҳаси ишлаб чиқилиши муносабати билан Омбудсман томонидан Ўзбекистон Республикаси Олий Мажлиси Қонунчилик палатаси депутатларидан ва Сенати аъзоларидан, парламент палаталари девонлари мутахассисларидан, Бош прокуратура, Олий суд, Адлия вазирлиги, Ички ишлар вазирлиги, Соғлиқни сақлаш вазирлиги, Халқ таълими вазирлиги, Молия вазирлиги ва Инсон ҳуқуқлари бўйича Миллий марказ вакилларидан иборат Ишчи гуруҳ тузилди.
Кенг жамоатчилик, халқаро, хорижий ва мамлакатимиз эксперт-таҳлил гуруҳларини муҳокамага жалб қилиш мақсадида Омбудсман томонидан тадбирлар ташкил этилди. Шу жумладан:
- www.ombudsman.uz расмий интернет сайтида ҳамда “Народное слово” ва “Халқ Сўзи” газеталарида қонун лойиҳасини ишлаб чиқишдан кўзланган мақсадлар, асосий янгиликлар ва уни муҳокама қилишда жамоатчилик иштироки имкониятлари тўғрисида мақолалар жойлаштирилди;
- 2018 йил 24 апрель куни “Ҳаракатлар стратегияси” марказида “Жазони ижро этиш муассасаларида жазо ўтаётган, ушлаб турилган ва қамоқда сақланаётган, шунингдек маъмурий қамоққа олинган шахсларнинг ҳуқуқ ва эркинликларини самарали ҳимоя қилишнинг долзарб масалалари” мавзусида экспертлар иштирокида давра суҳбати ташкил этилди;
- 2018 йил 31 май – 1 июнь кунлари Ўзбекистондаги ЕХҲТ лойиҳалари мувофиқлаштирувчиси офиси билан биргаликда “Миллий превентив механизмни ташкилий-ҳуқуқий ривожлантириш: халқаро ҳужжатлар, хорижий амалиёт ва Ўзбекистон тажрибаси хусусиятлари” мавзусида халқаро давра суҳбати ўтказилди;
- 2018 йил 11 декабрь куни Ўзбекистондаги БМТ Тараққиёт дастури билан биргаликда “Инсон ҳуқуқ ва эркинликларини таъминлашда Конституция ва Ҳаракатлар стратегияси: қамоқда сақланаётган шахслар ҳуқуқларини ҳимоя қилиш соҳасида қонун ҳужжатларини ва амалиётни ривожлантириш” мавзусида халқаро давра суҳбати ташкил этилди.
Тадбирларда давлат органлари, таълим муассасалари ва нодавлат нотижорат ташкилотларининг 300 дан ортиқ вакили, шунингдек халқаро ва хорижий ташкилотларнинг, шу жумладан БМТнинг қийноққа қарши кичик қўмитаси, ЕХҲТ Демократик институтлар ва инсон ҳуқуқлари бўйича бюроси, БМТнинг Ўзбекистондаги Тараққиёт дастури ва Болалар жамғармаси ваколатхонаси, “Халқаро қамоқхона ислоҳоти”, “Амнести Интернешнл”, “Минтақавий мулоқот” халқаро ва хорижий жамоат ташкилотлари, Конрад Аденауэр номидаги жамғарманинг 9 нафар экспертлари ҳамда Грузия ва Қозоғистон омбудсманлари аппаратларининг ихтисослашган мутахассислари иштирок этди.
Академик С.Ш. Рашидова (Омбудсман, 1995-2015 йиллар), БМТнинг қийноққа қарши кичик қўмитаси аъзоси А. Татоян, ЕХҲТ Демократик институтлар ва инсон ҳуқуқлари бўйича бюросининг қийноққа қарши эксперти Стефани Сельг, “Халқаро қамоқхона ислоҳоти” минтақавий раҳбари А.Шамбилов ва бошқалар ҳам Қонун лойиҳасига таклифлар киритди.
Ҳужжатнинг муқобил лойиҳаси Инсон ҳуқуқлари бўйича Миллий марказда академик А.Х. Саидов раҳбарлиги остида тайёрланди.
“Ўзбекистон Республикаси Олий Мажлисининг Инсон ҳуқуқлари бўйича вакили (омбудсман) тўғрисида”ги Ўзбекистон Республикаси Қонунини такомиллаштириш бўйича кўрилган чора-тадбирлар билан бир қаторда Олий Мажлис Қонунчилик палатаси томонидан Ўзбекистон Республикаси Маъмурий жавобгарлик тўғрисидаги кодексига ўзгартиш ва қўшимчалар киритилди. Хусусан, Кодекс “Ўзбекистон Республикаси Олий Мажлиси Инсон ҳуқуқлари бўйича вакилининг (омбудсманнинг) қонуний фаолиятига тўсқинлик қилиш” деб номланган янги 1974-модда билан тўлдирилди. Бу моддада шундай дейилади: “мансабдор шахсларнинг Ўзбекистон Республикаси Олий Мажлисининг Инсон ҳуқуқлари бўйича вакили (омбудсман) олдидаги ўз мажбуриятларини бажармаслиги, унинг ишига тўсқинлик қилиши, унга била туриб ёлғон ахборот бериши, худди шунингдек мансабдор шахсларнинг мурожаатларни, хулосаларни, тақдимномаларни, илтимосномаларни кўриб чиқмасдан қолдириши ёки улар юзасидан била туриб қасддан нотўғри маълумотларни тақдим этиши мансабдор шахсларга энг кам иш ҳақининг уч бараваридан етти бараваригача миқдорда жарима солишга сабаб бўлади”.
Киритилган янгиликлар инсон ҳуқуқлари ва эркинликларини таъминлашда омбудсман, парламент ва жамоат назорати институтлари ролини тубдан кучайтиришга, ушбу соҳадаги миллий қонун ҳужжатлари ва халқаро ҳуқуқ нормаларини, шу жумладан БМТ Бош Ассамблеясининг 1993 йил 20 декабрдаги 48/134-резолюцияси билан тасдиқланган “Инсон ҳуқуқлари ҳимоясини рағбатлантириш билан шуғулланувчи миллий муассасалар мақомига доир принципларни (Париж принципларини)” уйғунлаштиришга қаратилган. Улар ўз мазмунига кўра Ҳаракатлар стратегиясини “Фаол тадбиркорлик, инновацион ғоялар ва технологияларни қўллаб-қувватлаш йили”да амалга оширишга оид Давлат дастурининг мазмуни, мақсадлари ва вазифаларини тўлиқ акс эттиради.
Қонунни самарали амалга ошириш мақсадида, шунингдек Ўзбекистон Республикаси Президентининг “Ўзбекистон Республикаси ҳамда БМТ ва унинг тузилмалари, халқаро молия институтлари ва бошқа ташқи сиёсий партиялар билан ҳамкорлигини мустаҳкамалаш ва ривожлантириш чора-тадбирлари тўғрисида” 2017 йил 27 сентябрдаги қарорига ва “Суд-тергов фаолиятида фуқароларнинг ҳуқуқ ва эркинликлари кафолатларини кучайтириш бўйича қўшимча чора-тадбирлар тўғрисида” 2017 йил 30 ноябрдаги Фармонига мувофиқ Омбудсман томонидан қуйидаги низомлар ишлаб чиқилди ва парламент палаталари кенгашлари тасдиғига тақдим этилди:
- омбудсман томонидан жазони ижро этиш муассасаларида жазони ўтаётган, ушлаб турилган ёки қамоқда сақланаётган, шунингдек маъмурий қамоққа олинган шахсларнинг ҳуқуқ ва эркинликларига риоя этилиши устидан парламент назоратини амалга ошириш;
- Ўзбекистон Республикаси Олий Мажлисининг Инсон ҳуқуқлари бўйича вакили (омбудсман) томонидан Миллий превентив механизм функцияларини амалга ошириш.

Инсон ҳуқуқлари соҳасидаги қонун ҳужжатларини ва ташкилий-ҳуқуқий ҳужжатларни такомиллаштириш.

2018 йилда инсон ҳуқуқлари соҳасида 4 та ихтисослашган дастур амалга оширилди. Улар орасида:
- Бирлашган Миллатлар Ташкилоти Инсон ҳуқуқлари бўйича Олий комиссари бошқармаси билан ҳамкорликни янада ривожлантириш бўйича ҳаракатлар режаси (Ўзбекистон Республикаси Олий Мажлиси Қонунчилик палатаси Кенгаши ва Сенати Кенгашининг 2018 йил 4 майдаги 1646-III/КҚ-348-III-сон Қўшма қарори билан тасдиқланган);
- БМТ БА 72-сессияда кўтарилган Ўзбекистон Республикаси ташаббусларини илгари суриш, Инсон ҳуқуқлари бўйича Олий комиссари З.Р. ал-Хусайн билан Нью-Йорк шаҳрида 18-20 сентябрь кунлари ўтказилган музокаралар якунлари бўйича эришилган келишувларни рўёбга чиқариш бўйича амалий тадбирлар режаси (“йўл харитаси”) (Ўзбекистон Республикаси Президентининг 2017 йил 27 сентябрдаги ПҚ–3293-сон қарори билан тасдиқланган); 
- Инсон ҳуқуқлари умумжаҳон декларацияси қабул қилинганининг 70 йиллигига бағишланган тадбирлар дастури (Ўзбекистон Республикаси Президентининг 2018 йил 5 майдаги ПФ–5434-сон Фармони билан тасдиқланган);
- Дин ёки эътиқод эркинлигини таъминлаш бўйича “йўл харитаси” (Ўзбекистон Республикаси Олий Мажлиси Қонунчилик палатаси Кенгаши ва Сенати Кенгашининг 2018 йил 4 майдаги 1646-III/КҚ-348-III-сон Қўшма қарори билан тасдиқланган).
Мазкур дастурий ҳужжатларга мувофиқ Омбудсман томонидан Ўзбекистон Республикасининг халқаро шартномаларга қўшилиши юзасидан таклифлар ишлаб чиқилди ва қонунчилик ташаббуси ҳуқуқи субъектлари, шунингдек манфаатдор давлат органлари манзилига юборилди, шунингдек:
- БМТнинг қийноққа солишга ва муомалада бўлиш ҳамда жазолашнинг бошқа шафқатсиз, ғайриинсоний ёки қадр-қимматни таҳқирловчи турларига қарши курашиш конвенциясига доир Факультатив баённомани Ўзбекистон Республикаси томонидан имзолаш ёки ратификация қилиш бўйича нуқтаи назар ишлаб чиқилди. Нуқтаи назар 2018 йил июнда Ўзбекистон Республикаси Олий Мажлиси палаталарига ва бошқа давлат органларига юборилган ахборот-таҳлилий хатда баён этилган;
- БМТнинг Бола ҳуқуқлари тўғрисидаги конвенциясига доир Факультатив баённомани Ўзбекистон Республикаси томонидан имзолаш ёки ратификация қилиш юзасидан хабарлар тартиб-таомиллари бўйича муносабат тайёрланди. Материаллар 2018 йилнинг декабрь ойида Инсон ҳуқуқлари бўйича Миллий марказга юборилди;
- вояга етмаганлар орасида жиноятнинг олдини олиш учун Ўзбекистон Республикасининг БМТнинг бошқарув принципларига қўшилиши масаласи бўйича нуқтаи назар ишлаб чиқилди (Эль-Риёд бошқарув принциплари). Материаллар 2018 йилнинг декабрь ойида куни Ички ишлар вазирлигига юборилди.
Шунингдек Омбудсман томонидан амалдаги қонун ҳужжатларига, идоравий ҳужжатларга ва лойиҳалаштирилаётган норматив-ҳуқуқий ҳужжатларга ўзгартиш ва қўшимчалар киритиш юзасидан таклифлар тайёрланди:  
- “Бепул юридик ёрдам тўғрисида”ги Ўзбекистон Республикаси Қонуни лойиҳаси (2018 йил июнда Олий Мажлис Қонунчилик палатасининг Демократик институтлар, нодавлат ташкилотлар ва фуқароларнинг ўзини ўзи бошқариш органлари қўмитасига юборилди); “Оилада зўрликнинг олдини олиш тўғрисида”ги Ўзбекистон Республикаси Қонуни лойиҳаси (2018 йил мартда Инсон ҳуқуқлари бўйича Миллий марказга юборилди); “Давлат хизмати тўғрисида”ги ва “Маиший зўрлик тўғрисида”ги Ўзбекистон Республикаси Қонунлари лойиҳалари (тегишли равишда 2018 йил май ва сентябрь ойларида Адлия вазирлигига юборилди), “Ўзбекистон Республикасининг Жиноят-ижроия кодексига ўзгартиш ва қўшимчалар киритиш тўғрисида”ги Ўзбекистон Республикаси Қонуни лойиҳаси (Кодекснинг турли моддалари бўйича 2018 йил февраль ва июлда Ички ишлар вазирлигига юборилди), “Ўзбекистон Республикасининг “Фуқароларнинг давлат пенсия таъминоти тўғрисида”ги ва “Жиноят ишини юритиш чоғида қамоқда сақлаш тўғрисида”ги қонунларига ўзгартиш ва қўшимчалар киритиш тўғрисида”ги Ўзбекистон Республикаси Қонуни лойиҳаси (2018 йил майда Ички ишлар вазирлигига юборилди), “Ўзбекистон Республикасининг Жикоят кодексига ўзгартиш ва қўшимчалар киритиш тўғрисида”ги Ўзбекистон Республикаси Қонуни лойиҳаси (2018 йил майда Бош прокуратурага юборилди); 
- “Ўзбекистон Республикасида паспорт тизимини янада такомиллаштириш чора-тадбирлари тўғрисида”ги Ўзбекистон Республикаси Президенти қарори лойиҳаси (2018 йил августда Ички ишлар вазирлиги ва Ташқи ишлар вазирлигига юборилди);
- “Судлар томонидан жиноят ишларини апелляция ва кассация тартибида кўриш амалиёти тўғрисида”ги, “Маъмурий ҳуқуқбузарликлар тўғрисидаги ишлар бўйича иш юритишнинг суд амалиёти тўғрисида”ги, “Судлар томонидан маъмурий ҳуқуқбузарлик тўғрисидаги ишларни кўришни тартибга солувчи қонунларни қўллашнинг айрим масалалари тўғрисида”ги ва “Биринчи инстанция судида жиноят ишларини тайёрлаш ва кўриб чиқишда процессуал қонун нормаларини қўллаш амалиёти тўғрисида”ги Ўзбекистон Республикаси Олий суди Пленумининг қарорлари лойиҳалари бўйича (тегишли равишда 2018 йил март, апрель, сентябрь ва декабрда Олий судга юборилди).
Умуман олганда, 2018 йил давомида Омбудсман томонидан Ўзбекистон Республикасининг 3 та халқаро шартномага қўшилиши юзасидан нуқтаи назар, Ўзбекистон Республикасининг 1 та Қонун лойиҳаси ва 2 та қонуности ҳужжати ишлаб чиқилди, 13 та норматив-ҳуқуқий ва идоравий ҳужжат лойиҳасига қўшимча ва ўзгартишлар киритиш бўйича таклифлар киритилди.

II. Ўзбекистон Республикасининг қонун ҳужжатлари ва халқаро шартномалари ижроси устидан мониторинг

Омбудсман томонидан Ўзбекистон Республикаси қонун ҳужжатлари ва халқаро шартномалари ижроси устидан мунтазам мониторинг олиб борилмоқда. “Ўзбекистон Республикаси Олий Мажлисининг Инсон ҳуқуқлари бўйича вакили (омбудсман) тўғрисида”ги Ўзбекистон Республикаси Қонунига мувофиқ Омбудсман инсон ҳуқуқлари, эркинликлари ва қонуний манфаатлари бузилган ҳолларни ўз ташаббуси билан текширишга ҳақли. Йил давомида қуйидаги мониторинг тадқиқотлари ўтказилди:

1. Жазони ижро этиш муассасаларида сақланаётган шахслар ҳуқуқларини таъминлаш.
Йил давомида Омбудсман томонидан 18 та жазони ижро этиш муассасасида мониторинг олиб борилди. Мониторинг гуруҳларида Ўзбекистон Республикаси Олий Мажлиси Қонунчилик палатаси депутатлари ва Сенати аъзолари, Инсон ҳуқуқлари бўйича Миллий марказ, жамоат ташкилотлари ва “Хьюман Райтс Вотч” ҳукуматга қарашли бўлмаган халқаро ташкилот вакиллари иштирок этди.
Тадбирлар доирасида маҳкумларни сақлаш шароитлари ва улар билан муомалада бўлиш тартиби, тиббий хизмат кўрсатиш, овқатлантириш, меҳнат, тарбиявий ва маънавий-маърифий ишларни ташкил этиш самарадорлиги ўрганилди, маҳкумлар билан жамоавий (2 500 киши) ва якка тартибдаги (127 киши) учрашувлар ўтказилди.
Мамлакат Президенти Ш.М. Мирзиёев раҳбарлиги остида суд-ҳуқуқ тизимини эркинлаштириш борасида кўрилаётган чора-тадбирлар, Ҳаракатлар стратегияси доирасида қабул қилинаётган қамоқда сақланаётган шахслар ҳуқуқлари ва эркинликларини таъминлашга доир қонун ҳужжатлари, шунингдек Омбудсманнинг ушбу жараёндаги роли тўғрисидаги ахборот жамоавий учрашувларда маҳкумларга етказилди.
Муассасаларда халқаро стандартларга мувофиқ маҳкумлар ҳаёти ва фаолияти учун мақбул шарт-шароитлар яратилди. Хусусан, Омбудсманнинг мониторинг гуруҳи маҳкумларнинг асосий ҳуқуқлари, шу жумладан қуйидаги ҳуқуқлари амалга оширилаётганига узил-кесил ишонч ҳосил қилди:
Биринчидан, ёритиладиган, иситиладиган ва шамоллатиладиган турар жойларда яшаш, алоҳида ётоқ жойларига, очиқ ҳавода сайр қилиш учун вақт ва шароитларга эга бўлиш, даврий нашрлар, теле ва радиоэфир билан танишиш, маданий ва жисмоний машғулотлар билан шуғулланиш ҳуқуқи;
Иккинчидан, 3 маҳал бепул иссиқ (шу жумладан парҳез) овқат, вақти-вақти билан янгилаб туриладиган кўрпа-тўшак, кийим, пойабзал ва шахсий гигиена воситалари олиш, стационар ва амбулатория тиббий хизматларидан фойдаланиш, дори воситалари олиш ҳуқуқи;
Тўртинчидан, соғлиғи ва қобилиятини ҳисобга олиб, ҳақ тўланадиган меҳнат фаолияти билан шуғулланиш, қисқа муддатли учрашиш, телефон орқали сўзлашиш ва қариндошлари билан узоқ вақт давомида учрашиш, хат ва телеграммалар олиш ва жўнатиш ҳуқуқи. 
Мониторинг натижалари таҳлили қамоқда сақланаётган шахслар ҳуқуқлари ва эркинликларини ҳимоя қилиш самарадорлигига таъсир кўрсатадиган бир қатор масалаларни аниқлаш имконини берди. Жумладан:
- қамоқда сақланаётган шахс ҳаёти ва соғлиғига жисмоний куч ёки махсус воситалар ишлатиш натижасида зарар етказилганлиги тўғрисида муассаса маъмурияти прокурорни хабардор қилиши шарт бўлган муддат қонун ҳужжатларида аниқ белгиланмаган. Бундан ташқари, тиббий кўрикдан ўтказиш тўғрисидаги ҳужжатларни ўз вақтида ва сифатли расмийлаштириш масалаларида муассасалар тиббий ходимларининг касбий тайёргарлиги паст даражада экани қайд этилмоқда. Муассасаларда ишловчи тиббий кадрлар малакасини ошириш тизимининг йўқлиги мазкур соҳанинг жиддий камчилигидир;
- муассасалардаги маърифий ишлар жамоатчилик таъсирининг ва маҳкумлар ўзини ўзи тарбиялашининг салоҳиятини тўлиқ ҳисобга олмайди. Гарчи қонун ҳужжатларида бундай ҳамкорлик назарда тутилган бўлса-да, амалиётда у асосан диний экстремизмга мойиллиги бўлган шахсларга йўналтирилган ва бошқа тоифадаги маҳкумларни қамраб олмайди. 
- шахсни китоб ўқишга қизиқтириш унинг ўзини қонунга итоаткор тутиши ва маънавий-ахлоқий камол топишида муҳим омил ҳисобланади. Муассасалар кутубхона жамғармаси номенклатурасини таҳлил қилиш у асосан рус тилида чоп этилган асарлардан ташкил топганини кўрсатди. Шунингдек бунда ҳуқуқий, бадиий ва илмий-оммабоп адабиётларга бўлган эҳтиёж тўлиқ ҳисобга олинмаяпти. 
[bookmark: 1453831]Инсон ҳуқуқлари ва эркинликларининг конституциявий кафолатларини таъминлаш, қийноққа солишнинг ва муомалада бўлиш ҳамда жазолашнинг бошқа шафқатсиз, ғайриинсоний ёки қадр-қимматни таҳқирловчи турларининг олдини олиш, шунингдек муассасаларда маънавий-маърифий ишларни кучайтириш мақсадида “Қамоқда сақланаётган шахслар ҳуқуқларига риоя этилиши устидан парламент назоратини кучайтириш чора-тадбирлари тўғрисида” (2018 йил август) ва “Айрим жазони ижро этиш муассасаларига мониторинг ташриф якунлари тўғрисида” (2018 йил декабрь) ахборот-таҳлилий хатлар ишлаб чиқилди ва Олий Мажлис палаталарига, шунингдек манфаатдор давлат органларига киритилди. 

2.  Сурункали алкоголизм, гиёҳвандлик ёки заҳарвандликдан тиббиёт муассасаларида даволанаётган шахсларнинг ҳуқуқларини таъминлаш. 
Сурункали алкоголизм, гиёҳвандлик ёки заҳарвандликка чалинган беморларни даволаш учун Соғлиқни сақлаш вазирлиги томонидан ташкил этилган барча 16 та ихтисослашган даволаш-профилактика муассасаси мониторинг билан қамраб олинди. 
Мониторинг жараёнида мазкур жойларда шахсларни сақлаш шароитлари, улар билан муомалада бўлиш тартиби, тиббий хизмат кўрсатиш, овқатлантириш, маънавий-маърифий ишларни ташкил этиш самарадорлиги ўрганилди, жамоавий (600 киши) ва якка тартибдаги (32 киши) суҳбат ва учрашувлар ўтказилди.
Мониторинг натижалари таҳлили мазкур жараённи ташкилий-ҳуқуқий жиҳатдан таъминлашда қатор тизимли муаммо ва камчиликлар борлигини кўрсатди, унга кўра:
- соҳани бошқаришнинг қонунчилик ва методик базаси ҳозирги замон талабларига жавоб бермайди. Масалан, 1992 йил 9 декабрда қабул қилинган “Сурункали алкоголизм, гиёҳвандлик ёки заҳарвандликка мубтало бўлган беморларни мажбурий даволаш тўғрисида”ги Қонун. Қонун қисқа баён этилган 14 та банддан иборат бўлиб, шундан 3 таси ҳаволаки норма ва яна 2 та банд кучини йўқотган ёки ўзгартиш ва қўшимчалар киритиладиган норматив ҳужжатлар рўйхатини белгилаб беради. 26 йил давомида Қонунга муассасаларда даволаш, инсон ҳуқуқлари ва эркинликларини таъминлаш тартибини аниқлаштириш бўйича тузатишлар киритилмаган.
- муассасаларда яратилган шароитлар инсон қадр-қиммати ва шаънини таҳқирлайди. 16 та муассасадан 10 тасида беморлар сони уларда яратилган койка-жойлар сонидан ортиқ экани қайд этилди. Жумладан, Андижон вилоятида 2 баравар, Қорақалпоғистон Республикасида 1,5 баравар, Тошкентда 1,4 баравар ортиқ. Айрим ҳолларда беморлар полга солинган матрасларда ётади. Бир кунда бир нафар беморнинг 3 маҳал овқатланиши учун 2018 йилда ажратиладиган маблағлар Сурхондарё вилоятида 6 484 сўмни ва Наманган вилоятида 7 317 сўмни ташкил этади. Даволанаётган хотин-қизлар бир бўлмадаги палаталарда эркаклар билан қўшни бўлиб яшайди ҳамда битта душхона ва ҳожатхонадан фойдаланади.
- муассасаларда беморларни тиббий даволашни ташкил этиш ва гигиена жуда номақбул аҳволда. Дори-дармонлар хариди тўлиқ ва ўз вақтида молиялаштирилишига қарамай, муассасаларга ташриф буюрилган вақтда уларнинг айримларида асосий буюртирилган психотроп препаратлар йўқ эди (Фарғона, Хоразм ва Андижон вилоятларида, Тошкент шаҳрида), муддати ўтган дори-дармонлар ишлатилар эди (Фарғона вилояти), бир марта ишлатиладиган шприцлар, тизимлар ва қўлқоплар йўқ эди (Хоразм вилояти). Даволашнинг бир ярим йиллик курси 7-14 кунлик муолажалар билан алмаштирилади. Муассасалар иш самарадорлигининг пастлиги беморларнинг 30-40 фоизида касал қайталаниши ва улар такроран даволашга қабул қилиниши билан тасдиқланади;
- маънавий-маърифий ишлар олиб борилмаяпти ва беморларни ижтимоий мослаштириш бўйича таъсирчан чоралар кўрилмаяпти. Муассасаларда беморлар бир ярим йилгача бўлган даврда янгилик олмаслиги мумкин. 11 та муассасада ҳамма фойдаланиши мумкин бўлган телевизорлар, радиоприёмниклар ва даврий нашр йўқ. Маданий ва ҳуқуқий камол топтириш борасида муассасаларда ҳуқуқий ва илмий-оммабоп адабиётлардан иборат кутубхона фонди мавжуд эмас. Муассасалар беморларнинг соғлом турмуш тарзини қўллаб-қувватламайди, уларда жисмоний тарбия машғулотлари ўтказилмайди, жамоавий спорт турлари учун шароитлар йўқ;  
- беморларнинг меҳнат билан машғул бўлиши ва касбий кўникмаларга ўқитиш курслари ташкил этилмайди. “Меҳнат терапияси” касалларни даволаш ва ижтимоий мослаштиришнинг ажралмас қисми сифатида Соғлиқни сақлаш вазирлиги ҳужжатларида акс этган. Меҳнат билан шуғулланиш беморларнинг ўзига бўлган ишончини оширишга кўмаклашади, носоғлом қарашлар, боқиманда ва жамият учун номақбул турмуш тарзи пайдо бўлишининг олдини олади. 
Иккита муассаса бўйича мониторинг натижаларига кўра Омбудсман томонидан:
- Бош прокурорга хатти-ҳаракатларида инсон ҳуқуқлари ва эркинликлари бузилиши аниқланган мансабдор шахсларни жавобгарликка тортиш тўғрисида илтимоснома киритилди (Қўқон шаҳридаги муассаса бўйича);
- соғлиқни сақлаш вазирига инсон ҳуқуқлари ва эркинликлари соҳасидаги қонун ҳужжатлари бузилишини, шунингдек уларни келтириб чиқарувчи сабаблар ва шарт-шароитларни бартараф этиш тўғрисида Тақдимнома киритилди (Андижон вилоятидаги муассаса бўйича).
Омбудсман Илтимосномаси прокуратура органлари томонидан кўриб чиқилиши натижасида муассаса раҳбарияти қарори юзасидан 5 та протест киритилди, 5 нафар мансабдор шахс интизомий жазога тортилди, бюджетга 3,0 млн. сўм ундирилди. Омбудсман Тақдимномасини кўриб чиқиш якунлари бўйича Соғлиқни сақлаш вазирлиги томонидан таъсирчан чоралар кўрилмади.
Муассасалар фаолиятини тубдан такомиллаштириш, фуқаролар ҳуқуқ ва эркинликларини таъминлаш мақсадида “Соғлиқни сақлаш вазирлиги муассасаларида сурункали алкоголизм, гиёҳвандлик ёки заҳарвандликка чалинган беморларни даволаш бўйича инсон ҳуқуқ ва эркинликларини таъминлаш мониторинги якунлари тўғрисида” ахборот-таҳлилий хат тайёрланди ва Ўзбекистон Республикаси Олий Мажлиси палатали, Вазирлар Маҳкамаси, Бош прокуратураси ва Ўзбекистон Хотин-қизлар қўмитасига киритилди.

3. “Одам савдосига қарши курашиш тўғрисида”ги Ўзбекистон Республикаси қонунининг айрим ҳудудлардаги ижроси
Омбудсман томонидан Қорақалпоғистон Республикасида, Самарқанд, Бухоро, Хоразм, Фарғона, Наманган, Андижон ва Навоий вилоятларида одам савдосига қарши курашиш соҳасидаги қонун ҳужжатлари ижроси устидан мониторинг ўтказилди. Мониторинг жараёнида 8 та туғруқхона комплексининг ва 8 та Халқ таълими вазирлиги тузилмасида туман ёки вилоят даражаларида ташкил этилган васийлик ва ҳомийлик органининг иши ўрганилди.
Ўтказилган мониторинг қуйидаги асосий жиҳатларни ажратиб кўрсатиш имконини берди:
- васийлик ва ҳомийлик органлари васийлар ва ҳомийлар ўзларига юкланган мажбуриятларни бажариши устидан бир йилда камида икки марта назорат тадбирларини ўтказиш, васийлик остидаги шахсларга қараш, уларни тарбиялаш ва тиббий кузатиб боришни ташкил этишда уларга ёрдам кўрсатиш бўйича талабларни бажармаяпти. Мазкур ҳудудларда 2010-2018 йилларда 153 нафар чақалоқ одам савдоси қурбонлари деб тан олинди, васийлик органларида уларнинг фақат 74 нафари ҳақида (48%) ахборот мавжуд. Хусусан, Хоразм вилоятида васийлик органи одам савдоси қурбонларининг 96 фоизи ҳақида, Андижон вилоятида  65 фоизи ҳақида, Бухоро вилоятида 57 фоизи ҳақида ва Фарғона вилоятида 50 фоизи ҳақида ахборотга эга эмас;
- туғруқхона комплекслари 2016-2018 йилларда 17 193 нафар чақалоқнинг туғилиши ҳақида Тиббий маълумотномалар бермаган. Маълумотнома берилмаган ҳар учинчи чақалоқ Самарқанд вилоятига тўғри келади. Яқинда туққан аёлнинг паспорти йўқлиги ёки унинг амал қилиш муддати тугаганлиги (46%), никоҳ рўйхатдан ўтказилмаганлиги (46%), никоҳдан ўтказилган аёл у билан никоҳ қурмаган эркакдан фарзанд кўриши (6%) бундай вазиятнинг сабаблари ҳисобланади;
- норматив-ҳуқуқий ҳужжатларда яқинда туғадиган ёки туққан аёллар шахсини тасдиқловчи ҳужжатларсиз туғруқхона комплексларига келганда улар ходимларининг хатти-ҳаракатларини тартибга солиш, зарур маълумот олиш юзасидан уларнинг ички ишлар органлари билан алоқаси баён қилинмаган;
- суд органлари ўн саккиз ёшга тўлмаган шахснинг олди-сотди ишлари тўғрисидаги жиноят ишларини кўриб чиқишда ҳукмларда мазкур шахс етим болалар ва ота-онасининг қарамоғисиз қолган болалар тарбияланадиган интернат муассасасига ўтказилганлигини кўрсатмайди, бу эса мазкур муассасаларда болани расмийлаштиришда, туғилганлик ҳақида ўз вақтида гувоҳнома олишда, ота-оналик ҳуқуқларидан маҳрум қилиш, ўғил қилиб олиш, қиз қилиб олиш тўғрисида даъво киритишда, васийлик ва ҳомийлик ўрнатишда қийинчилик туғдиради;
- никоҳни бекор қилиш жараёнида, шу жумладан қонуний эр-хотинлар бошқа шахслар билан фуқаролик никоҳида яшаётган ва уларнинг ўзаро фарзандлари бўлган ҳолларда ҳам томонларни яраштириш учун суд томонидан муддат берилади. Бу туғилганлик ҳақидаги гувоҳномани ўз вақтида олмасликка, унда ота-оналар тўғрисида ҳақиқатга мос келмайдиган маълумотлар кўрсатилишига, боланинг отаси ёки онаси бўлмаган шахсга алиментлар тўланишига олиб келмоқда.
Ўтказилган мониторинг натижалари бўйича “Самарқанд ва Бухоро вилоятларидаги мониторинг натижалари бўйича одам савдосига қарши курашиш чора-тадбирлари тўғрисида” (2018 йил май) ва “Республиканинг айрим ҳудудларида одам савдосига қарши курашиш соҳасидаги қонун ҳужжатларини амалга ошириш тўғрисида” (2018 йил июль) ахборот-таҳлилий материаллар тайёрланди. Омбудсманнинг мазкур соҳадаги қонун ҳужжатларини ва давлат органлари фаолияти амалиётини такомиллаштиришга доир материаллари ва таклифлари парламент палаталари ва Одам савдосига қарши курашиш бўйича идоралараро комиссия кўриб чиқиши учун киритилди.

4. Қорақалпоғистон Республикасида пахта териш бўйича мавсумий қишлоқ хўжалиги ишларини ташкил этиш чоғида Халқаро меҳнат ташкилотининг “Мажбурий ёки шарт бўлган меҳнат тўғрисида”ги 29-сон ва “Мажбурий меҳнатни бекор қилиш тўғрисида”ги 105-сон конвенцияларининг ижроси.
Беруний, Қўнғирот, Кегейли, Хўжайли ва Нукус туманларида пахта териш бўйича мавсумий қишлоқ хўжалиги ишларини ташкил этишда Ўзбекистон Республикасининг халқаро шартномаларини – Халқаро меҳнат ташкилотининг “Мажбурий ёки шарт бўлган меҳнат тўғрисида”ги 29-сон ва “Мажбурий меҳнатни бекор қилиш тўғрисида”ги 105-сон конвенцияларини ижро этиш ҳолати ўрганилди.
Мониторинг давомида қишлоқ хўжалиги ишларида банд бўлган 70 дан зиёд фуқаро, шунингдек фермер хўжаликларининг 10 нафар раҳбари билан якка тартибда суҳбатлар ўтказилди.
Ўрганиш натижалари, умуман олганда, фуқароларнинг меҳнат ҳуқуқларини таъминлаш бўйича Ўзбекистон Республикаси қонун ҳужжатлари ва халқаро шартномаларига риоя этилишини қайд этиш имконини берди. Шу билан бирга, мазкур соҳадаги қонун ҳужжатлари бузилган айрим ҳолатлар тилга олинди. Фуқаро меҳнатга мажбурланган 3 та ҳолат, бюджет ташкилотлари ходимларидан пул маблағлари олинган 5 та ҳолат, вояга етмаган шахс меҳнатга жалб қилинган 2 та ҳолат ва экин теришда қатнашишни рад этгани учун фуқарога зулм қилинган 4 та ҳолат шулар жумласидандир. Барча 14 та ҳолатда меҳнат тўғрисидаги қонун ҳужжатларини бузишга йўл қўйган мансабдор шахслар белгиланган тартибда маъмурий жавобгарликка тортилди.
Мониторинг натижалари Фуқароларнинг кафолатланган меҳнат ҳуқуқларини таъминлаш масалалари бўйича парламент комиссиясига етказилди.

III. Мурожаатларни кўриб чиқиш, инсон ҳуқуқлари ва эркинликларини ҳимоя қилиш бўйича фаолият

2018 йилда Вакил номига Ўзбекистон Республикаси фуқаролари, хорижий давлатлар фуқаролари ва Омбудсманлари, фуқаролиги бўлмаган шахслар, жамоат ташкилотлари ва бошқа юридик шахслардан жами 10 832 та (2017 йилда – 9 074 та) мурожаат келиб тушди. Шундан, шахсий қабулда 1 781 та, сайёр қабулларда 74 та, почта ва телеграф алоқаси орқали 5 386 та, “Ишонч телефони” орқали 1 436 та, Омбудсманнинг Виртуал қабулхонаси орқали 1 490 та, шунингдек, Ўзбекистон Республикаси Президентининг Виртуал қабулхонаси орқали 94 та ва www.pm.gov.uz интернет портали орқали 571 та мурожаатлар келиб тушган. 
Келиб тушган мурожаатларнинг 220 таси қонун талабларига жавоб бермаганлиги сабабли, белгиланган тартибда аноним мурожаатлар деб топилди. 
Жисмоний шахслар томонидан якка тартибда 9 808 та, шундан 51,1 фоизини хотин-қизлар ташкил этди. Жамоавий тартибда 581 та мурожаатлар ва юридик шахслар томонидан 189 та, шунингдек хорижий давлатларнинг инсон ҳуқуқлари бўйича ташкилотлари томонидан 34 та мурожаатлар йўлланган. 
Мурожаатларнинг 37,0 фоизи инсон ва фуқаронинг шахсий ҳуқуқ ва эркинликларига, 34,9 фоизи ижтимоий, 25,1 фоизи иқтисодий, 2,3 фоизи сиёсий ва 0,7 фоизи экологик ҳуқуқларга тегишлидир. 
Қуйидагилар:
- шикоятлар шаклида берилган мурожаатлар сони 8 489 тани ташкил этди. Шундан суд фаолияти билан боғлиқ 1 990 та, ички ишлар органлари фаолияти билан боғлиқ 1 827 та, бошқа ҳуқуқни ҳимоя қилиш органлари фаолияти билан боғлиқ мурожаатлар 418 тани, маҳаллий давлат ҳокимияти органлари фаолияти билан боғлиқ 1 396 та, мажбурий ижро органи фаолияти билан боғлиқ 441 та, соғлиқни сақлаш тизими муассасалари фаолияти билан боғлиқ 312 та ва таълим билан боғлиқ 225 та, молиявий-иқтисодий муассасалар фаолияти билан боғлиқ 331 та, аҳоли бандлигини таъминлаш органи фаолияти билан боғлиқ 164 та, коммунал хизматлар фаолияти билан боғлиқ мурожаатлар 324 тани ташкил этди; 
- аризалар шаклида берилган мурожаатлар сони 2 080 тани ташкил этди. Шундан 1 399 та мурожаат инсоннинг шахсий, сиёсий ва ижтимоий-иқтисодий ҳуқуқ ва эркинликларини амалга оширишга доир ҳуқуқий маслаҳат олиш, 614 таси турар жой ажратиш ва таъмирлаш, 44 таси афв этиш ва 23 та ариза бошқа масалалар хусусида бўлди;  
- таклифлар шаклида берилган мурожаатлар сони 43 тани ташкил этди. Шундан 37 таси қонун ҳужжатларини такомиллаштириш, давлат дастурлари ва тармоқ дастурларини амалга ошириш, 6 таси Омбудсман фаолиятининг ҳуқуқий асослари хусусида бўлди.
Ҳудудлар кесимида энг кўп мурожаат Тошкент шаҳри аҳолисидан юборилди – 2 421 та. Бу кўрсаткич Тошкент вилоятида 1 316 тани, Қашқадарё вилоятида 1 097 тани ва энг кам мурожаатлар Қорақалпоғистон Республикасида 302 тани, Сирдарё вилоятида 187 тани ташкил этди.
Қонун ҳужжатларига мувофиқ Омбудсман шикоят берувчининг ўз ҳуқуқлари, эркинликлари ва қонуний манфаатлари бузилганлиги маълум бўлиб қолган пайтдан бошлаб ёки агар аризачи ўз ҳуқуқлари ва эркинликларини ҳимоя қилишнинг бошқа воситаларидан фойдаланган ҳамда қабул қилинган қарорлардан қониқмаган бўлса, ўз шикояти бўйича қабул қилинган охирги қарордан хабар топган пайтдан бошлаб, бир йил давомида берган шикоятларини кўриб чиқади.
Мурожаатлар моҳияти ва мазмунини ўрганиш якунлари бўйича Омбудсман 2 870 нафар мурожаат этувчининг ҳуқуқ ва эркинликларини амалга ошириш бўйича кейинги чора-тадбирлар тўғрисида батафсил тавсиялар берди, шунингдек улар амалда кўриб чиқилиши учун давлат ҳокимияти ва бошқаруви органлари манзилига 5 584 та сўров ва хатлар юборди.  
Парламент назорати субъекти сифатида Омбудсман 2 158 та шикоятни кўриб чиқишни ўз назоратига олди ҳамда давлат ва жамоат ташкилотларига улар бўйича 2 482 та сўровлар юборди. Мурожаат қилувчилар томонидан баён қилинган ҳолатларни, далил-исботлар ва фактларни синчиклаб ва ҳар томонлама ўрганиш учун 324 та ҳолатда Омбудсман мурожаатлари икки ва ундан ортиқ ташкилотларга юборилди, 144 та ҳолатда жойнинг ўзига бориб ўрганиш учун Омбудсманнинг ҳудудий вакиллари қўшимча равишда жалб этилди. 
Мазкур мурожаатларни кўриб чиқиш натижасида ташкилотларнинг қарорлари, улар мансабдор шахсларининг ҳаракати ёки ҳаракатсизлиги устидан шикоятлар 685 та ҳолатда асосли бўлиб чиқди. 244 та ҳолатда мурожаат этувчиларнинг далил-исботлари тасдиғини топмади, 751 та ҳолатда ташкилотлар ва улар мансабдор шахсларининг қарорлари қонун ҳужжатларига мувофиқ бўлиб чиқди ҳамда мурожаат этувчиларнинг ҳуқуқлари, эркинликлари ва манфаатларини бузмаган. Назоратдаги мурожаатларнинг 478 таси ўрганиш жараёнида, 97 та мурожаат юзасидан суд-текширув тадбирлари ўтказилмоқда, 337 та мурожаат бўйича айрим ҳолатларга ойдинлик киритиш учун Омбудсманнинг қўшимча сўрови юборилган.
Ҳисобот йилида такроран юборилган мурожаатлар 1 228 тани ташкил этди.
Шунингдек, ҳисобот йилида «Олий Мажлиснинг Инсон ҳуқуқлари бўйича Вакили (Омбудсман) тўғрисида»ги Ўзбекистон Республикаси Қонунининг 205-моддасида кўрсатилган ваколатдан фойдаланган ҳолда фуқаро манфаатини кўзлаб тегишли қонунчиликка шарҳ бериш юзасидан Ўзбекистон Республикаси Конституциявий судига кўриб чиқиши учун мурожаат киритилди. 

Шахсий ҳуқуқлар ва эркинликлар

Ўзбекистон Республикаси Конституциясига кўра қуйидагилар инсоннинг шахсий ҳуқуқ ва эркинликлари ҳисобланади: яшаш ҳуқуқи, эркинлик ва шахсий дахлсизлик ҳуқуқи, судда ҳимояланиш ҳуқуқи, ўз шаъни ва обрўсига қилинган тажовузлардан, шахсий ҳаётига аралашишдан ҳимояланиш ва турар жойи дахлсизлиги ҳуқуқи, бир жойдан иккинчи жойга кўчиш ҳуқуқи, фикрлаш, сўз ва эътиқод эркинлиги ҳуқуқи, ҳуқуқ ва манфаатларига дахлдор бўлган ҳужжатлар, қарорлар ва бошқа материаллар билан танишиб чиқиш ҳуқуқи.
Мамлакатимиз қонун ҳужжатларига кўра ҳеч ким қийноққа солиниши, зўравонликка, шафқатсиз ёки инсон қадр-қимматини камситувчи бошқа тарздаги тазйиққа дучор этилиши мумкин эмас. 
2018 йилда шахсий ҳуқуқ ва эркинликларни амалга ошириш масаласи бўйича Омбудсман манзилига 3 923 та мурожаат келиб тушди (мурожаатларнинг 37%). Шундан 3 489 таси шикоят, 428 таси ариза ва 6 таси таклифни ташкил этади. Яшаш ҳуқуқи, эркинлик ва шахсий дахлсизлик ҳуқуқи, ўз шаъни ва обрўсига қилинган тажовузлардан ҳимояланиш ҳуқуқи, ҳуқуқни ҳимоя қилиш органлари томонидан тезкор-қидирув фаолиятини ва ҳуқуқбузарликларнинг олдини олиш бўйича ишларни амалга ошириш билан боғлиқ 2 583 та, шахсий ҳуқуқ ва эркинликларни судда ҳимоя қилишни таъминлаш билан боғлиқ 918 та, эркин ҳаракатланиш билан боғлиқ 173 та, инсон ва фуқаро ҳуқуқ ва манфаатларига дахлдор бўлган ҳужжатлар, қарорлар ва бошқа материаллар билан танишиб чиқиш ҳуқуқи билан боғлиқ 198 та, афв этиш ҳақида 44 та, бошқа ҳуқуқ ва эркинликлар билан боғлиқ 7 та мурожаат келиб тушди. 
Парламент назорати субъекти сифатида Омбудсман томонидан 754 та шикоят назоратга олиниб кўриб чиқилди, бу улар умумий сонининг 34,9 фоизини ташкил этади.
Шикоятларни кўриб чиқиш натижалари бўйича 27 та жиноят иши, 28 та маъмурий ва 44 та интизомий иш қўзғатилди, 22 та текширув ўтказилди, ички ишлар органларининг 21 нафар ходими, шунингдек бошқа ташкилотларнинг 51 нафар ходими жавобгарликка тортилди. Мурожаат этувчилар манфаатларини кўзлаб жиноят иши қўзғатишни рад этиш тўғрисидаги 48 та қарор бекор қилинди, судлар қарорига 14 та протест киритилди.
Инсон шахсий ҳуқуқлари ва эркинликларини таъминлаш соҳасидаги шикоятларни таҳлил қилиш қуйидаги асосий жиҳатларни қайд этиш имконини берди:
- суд тизими инсоннинг қонун ҳужжатларида кафолатланган ҳуқуқларини тўлиқ таъминламаяпти. Судда ўз ҳуқуқ ва эркинликларини талаб қилаётган шахсларнинг ҳаққоний норозилигига сабаб бўлаётган асоссиз ва адолатсиз қарорлар қабул қилинган ҳолатлар учрамоқда. Биринчи инстанция судларида қабул қилинаётган қарорларни ички назорат қилиш механизми ҳам қониқарли эмас.
Масалан, мазкур тезислар жиноят ишлари бўйича Гулистон шаҳар суди қарорида ҳам ўз аксини топди. Ушбу қарорда инсон ўлимига олиб келган оғир тан жароҳатлари етказган шахсга шартли равишда 2 йиллик жазо тайинланган (жиноятчи суд залидан озодликка чиқариб юборилган). Ҳалок бўлган шахс рафиқасининг Омбудсманга шикояти билан прокуратура органлари томонидан протест киритилди ва юқори турувчи суд инстанцияси айбдор шахсни қаттиқ тартибли колонияда 8 йилга озодликдан маҳрум этиш тарзида жазога тортди.
Йил давомида жиноят ишлари бўйича суд қарорлари юзасидан шикоятлар сони анча ошгани қайд этилди, ўтган йилга нисбатан уларнинг сони 1,6 баравар кўпайди. Шикоятларда судья илтимосномани рад этиши, мажлис баённомасига томонлар чиқишларини киритмаслик, гувоҳларни чақиришни рад этиш ва уларни сўроқ қилмаслик, экспертиза ўтказишни рад этиш, адвокат чиқишини кейинга қолдириш каби ҳолатлар кўрсатилган. Мазкур ҳолатлар суд қарорларининг қонунийлиги, холислиги ва адолатлилигига тўғридан-тўғри таъсир кўрсатади.
Масалан, аввал судланмаган, тутқаноққа чалинган ва оилада ягона боқувчи бўлган Ю. исмли шахс ишининг кўриб чиқилиши алоҳида эътиборга молик. У ўзига бошқа фуқаро ўз ихтиёри билан берган 7,6 млн. сўмни ўз вақтида қайтара олмади. Миробод туман суди маблағни қайтариш учун вақт бермай, ушбу шахсни товламачиликда айбдор деб топиб, унга 5 йил ва 1 ой муддатга озодликдан маҳрум этиш тарзида жазо тайинлади. Жиноят кодекси моддасида ҳам жарима ёки ахлоқ тузатиш ишлари тарзида жазо назарда тутилган. Суд-текширув амалиётида икки жисмоний шахс ўртасидаги мулкий масалаларни фуқаролик-ҳуқуқий тартибда кўриб чиқиш имконияти туфайли жиноят иши қўзғатиш рад этилиши оддий ҳолдир. Ю. исмли шахснинг қамоқдан уни озод этишларини сўраб омбудсманга мурожаатини кўриб чиқиш якунлари бўйича Бош прокуратура томонидан Олий судга протест киритилди.
2018 йилда Омбудсман мурожаатига кўра прокуратура органлари томонидан жиноят ишлари бўйича судларнинг ҳукмларига 7 та протест киритилди.
Жиноятга доир қонун ҳужжатларида келтирилган ҳаволаки нормалар ҳам одил судловни таъминлашга, инсон ҳуқуқлари ва эркинликларини давлат томонидан самарали ҳимоя қилишга хизмат қилмайди. Масалан, Ўзбекистон Республикаси Жиноят кодексининг 221-моддасида (Жазони ижро этиш муассасаси маъмуриятининг қонуний талабларига бўйсунмаслик) озодликдан маҳрум қилиш жойида жазони ўтаётган шахс режим талабларига риоя қилмаса, тайинланган муддатдан ташқари беш йилгача озодликдан маҳрум этилишини назарда тутади. Режим талаблари идора даражасида белгиланган. Талабларга кўра бундай жавобгарлик яшаш ва иш жойини тоза сақламаслик, кўрпа-тўшакни белгиланган тарзда йиғишдан бош тортганлик, жаргон сўз айтганлик, шунингдек экстремистик ғоялар тарқатиш ва уларга риоя этишга мажбурлаш, алкогол маҳсулот ва гиёҳванд воситалар истеъмол қилиш, ўқотар қурол сақлаш каби оғирроқ қоидабузарликлар туфайли келиб чиқиши мумкин. Қонун ҳужжатида бундай ҳар хил турдаги ҳуқуқбузарликлар учун тенглаштирса бўладиган жавобгарлик белгиланмаган.
- жиноят ишларини тергов ва кўриб чиқиш жараёнида қонун ҳужжатлари талабларининг бажарилмаслиги. Масалан, Омбудсман манзилига Қашқадарё вилояти ички ишлар органлари ходимларининг жиноят иши бўйича далил-исботларни тўплашдаги ҳаракатлари юзасидан Б. исмли фуқародан шикоят тушди. Шикоятда адвокатга психологик таъсир ўтказилганлиги, унинг илтимослари асоссиз рад этилганлиги, жиноят иши фақат гувоҳларнинг кўрсатмалари асосида олиб борилганлиги ва бу кўрсатмалар юзлаштириш вақтидаги натижаларга ва воқеаларнинг боришига мос келмаслиги кўрсатилган. Мазкур шикоят Ички ишлар вазирлиги томонидан ўрганилиб, хизмат текшируви якунлари бўйича Қарши тумани ички ишлар бошқармаси бошлиғининг биринчи ўринбосари У.Тошкуловга, бошқарма ходимлари Ж.Қаюмов ва М.Саломовга ҳайфсан эълон қилинди, уларнинг хатти-ҳаракатлари Вазирлик Тергов бошқармасининг умумий йиғилишида муҳокама этилди.
Шунга ўхшаш шикоят тадбиркорлик фаолиятини амалга ошираётган А. исмли фуқародан ҳам тушди. Ички ишлар органлари ходимлари уни гиёҳванд моддаларни сотишда айблашди. Мурожаат этувчининг қайд этишича, терговда у гиёҳванд моддаларни сотганлигини исботловчи далиллар келтирилмаган, гиёҳванд моддалар топилганлиги ҳақидаги баённома воқеа содир этилганда жойнинг ўзида бўлмаган шахслар томонидан имзоланган, тергов материалларида гиёҳванд моддалар берилган жой кўрсатилган, аслида бу ундай эмас ва унинг ҳажми икки баравар ортиқ қилиб кўрсатилган. А. исмли фуқаронинг мурожаатига кўра Чилонзор тумани ички ишлар бўлими ходимлари Ж.Ғаниев ва Ф.Хожимуратовга ҳайфсан эълон қилинди. 
Шу нуқтаи назардан ҳуқуқни ҳимоя қилиш органлари ходимларининг жавобгарликнинг муқаррар эканлиги принципини амалга оширишга муносабати алоҳида аҳамият касб этади. Масалан Вакилга Сергели туманида ис газидан аёл ва унинг вояга етмаган фарзандлари ҳалок бўлганлиги, Ш.Рашидов туманида А. исмли фуқаро хизмат мажбуриятларини ижро этишда ҳалок бўлганлиги, Муборак туманида Х. исмли аёлга оғир тан жароҳати етказилганлиги, Чилонзор туманида ўн олти ёшга тўлмаган шахсга нисбатан ножоиз ҳаракатлар амалга оширилганлиги факти бўйича ҳуқуқни ҳимоя қилиш органлари жиноят иши қўзғатишни рад этганлиги юзасидан шикоятлар тушди.
2018 йилда Омбудсманга мурожаат қилган шахслар манфаатлари йўлида прокуратура органлари томонидан жиноят иши қўзғатишни рад этиш тўғрисидаги 48 та қарор бекор қилинди. Йил давомида касбий фаолиятида йўл қўйган камчиликлари учун ички ишлар органларининг 21 нафар ходими жавобгарликка тортилди.

Қамоқда сақланаётган шахслар ҳуқуқлари ва Миллий превентив механизмни мустаҳкамлаш.

“Ўзбекистон Республикаси Олий Мажлисининг Инсон ҳуқуқлари бўйича вакили (омбудсман) тўғрисида”ги Ўзбекистон Республикаси Қонунига мувофиқ ушлаб турилган ва қамоққа олинган, маъмурий қамоққа олинган ва озодликдан маҳрум этишга ҳукм қилинган шахслар ёзма шаклдаги мурожаатларни (хатлар ва телеграммаларни) уларнинг сони чекланмаган ҳолда Вакилнинг номига юбориш ҳуқуқига эга. Вакил номига юбориладиган мурожаатлар цензура қилинмайди. Жазони ижро этиш муассасаларининг, қамоқда сақлаш жойларининг ва махсус қабулхоналарнинг маъмурияти қамоқда турган шахсларнинг мурожаатларини Вакилга муҳрланган тарзда йигирма тўрт соатдан кечиктирмай юборади, телеграммаларни эса дарҳол юборади. Вакилнинг жавоби кўздан кечирилиши мумкин эмас ва арз қилувчига дарҳол етказиб берилади. 
Шикоятлар кўриб чиқилаётганда, шунингдек фуқароларнинг ҳуқуқлари, эркинликлари ва қонуний манфаатлари бузилганлиги ҳолларини ўз ташаббуси билан текшираётганда Вакил жазони ижро этиш муассасаларига, қамоқда сақлаш жойларига ва махсус қабулхоналарга монеликсиз кириш ҳуқуқига эга. Мазкур муассасаларнинг маъмурияти Вакилнинг хавфсизлигини таъминлайди. Жазони ижро этиш муассасаларининг, қамоқда сақлаш жойларининг ва махсус қабулхоналарнинг маъмурияти Вакилга қамоқда турган шахслар билан монеликсиз ва холи учрашиш ҳамда суҳбатлашиш учун зарур шарт-шароитларни таъминлаши шарт, учрашув ва суҳбат ушбу муассасалар ходимлари уларни кўриб турадиган, лекин эшитмайдиган шароитларда холи ўтказилади.
Шунингдек мазкур нормалар Ўзбекистон Республикасининг Жиноят-ижроия кодексида, “Жиноят ишини юритиш чоғида қамоқда сақлаш тўғрисида”ги Ўзбекистон Республикаси Қонунида ва бошқа норматив-ҳуқуқий ҳужжатларда ҳам келтирилган.
Қонун ҳужжатларига мувофиқ 2018 йилда Омбудсман томонидан Қорақалпоғистон Республикасидаги, Сурхондарё, Қашқадарё, Хоразм, Наманган, Фарғона, Андижон, Навоий ва Тошкент вилоятларида жойлашган 18 та жазони ижро этиш муассасасига ва 9 та тергов ҳибсхонасига 27 та мониторинг ташрифи амалга оширилди.
Мониторинг гуруҳларида Ўзбекистон Республикаси Олий Мажлиси Қонунчилик палатаси депутатлари ва Сенати аъзолари, Инсон ҳуқуқлари бўйича Миллий марказ, жамоат ташкилотлари, “Хьюман Райтс Вотч” халқаро ҳукуматга қарашли бўлмаган ташкилоти ва БМТ Болалар жамғармаси Ўзбекистондаги вакиллари иштирок этди.
Тадбирлар доирасида қамоқда турган шахсларни сақлаш шароитлари, улар билан муомалада бўлиш тартиби, тиббий хизмат кўрсатиш ва овқатланишни ташкил этиш самарадорлиги ўрганилди. Жазони ижро этиш муассасаларида баён этилгандан ташқари маҳкумлар меҳнатини, улар билан тарбиявий ва маънавий-маърифий ишларни ташкил этиш масалалари ҳам кўриб чиқилди.
Мониторинг ташрифлари чоғида қамоқда сақланаётган шахслар билан жамоавий (3 000 кишидан ортиқ) учрашувлар ва якка тартибдаги суҳбатлар (182 киши) ўтказилди.
Ўтказилган мониторинг озодликдан маҳрум этиш, тергов ҳибсхоналарида шахсларни сақлаш тарзида жазо ижро этилишини ташкил этиш мамлакат қонун ҳужжатлари талабларига мувофиқ амалга оширилишини қайд этиш имконини берди. 
Омбудсманнинг ҳудудий вакиллари қамоқда сақланаётган шахслар ҳуқуқлари ва эркинликларини таъминлашга, ўз ҳуқуқларини ҳимоя қилиш воситалари ва механизмлари тўғрисидаги уларнинг ҳуқуқий билимларини оширишга кўмаклашади. Шунингдек 2018 йил давомида ҳудудий вакиллар 23 та жазони ижро этиш муассасаси ва тергов ҳибсхоналарига 74 марта ташриф буюрди, у ерда бўлган шахслар билан жамоавий учрашувлар (600 киши) ва уларнинг айримлари билан якка тартибдаги суҳбатлар (159 киши) ўтказди.
2018 йилда қамоқда сақланаётган шахслардан 909 та мурожаат тушди, бу эса 2017 йилдагидан 1,6 баравар ва 2016 йилдаги кўрсаткичдан 6,2 баравар ортиқ. Жорий йилда муассасалардан Омбудсман телефон рақамига илк марта 30 та оғзаки мурожаат тушди.
Ҳисобот даврида тушган мурожаатлар умумий сонидан 816 таси суднинг ҳукмига (725 та) ва тергов тадбирларининг боришига (91 та) норозилиги муносабати билан шикоятлар тарзида тушди, 44 та ҳолатда ҳукмни юмшатиш, 23 та ҳолатда тиббий ёрдам кўрсатиш, бошқа жазони ижро этиш муассасасига ўтказиш тўғрисидаги, 8 та ҳолатда ижтимоий-иқтисодий масалаларни, шу жумладан оила аъзоларининг ижтимоий-иқтисодий масалаларини ҳал этишда кўмаклашиш тўғрисидаги илтимослар шаклида тушди.
Суднинг ҳукмларига, терговнинг боришига оид тушган барча шикоятлар, ҳукмни юмшатиш тўғрисидаги аризалар Омбудсман томонидан Ўзбекистон Республикаси Олий суди ва Бош прокуратураси билан биргаликда ўрганилди ва кўриб чиқилди. Жазони ижро этиш билан боғлиқ мурожаатлар Ички ишлар вазирлиги иштирокида кўриб чиқилди. 
Қамоқда сақланаётган шахслар мурожаатларини кўриб чиқиш натижалари бўйича уларнинг 15 нафари яхши томонга жиддий ўзгаргани туфайли шартли равишда муддатидан олдин озод этилди ёки озодликдан чеклаш тарзидаги жазони ўташдан тўлиқ озод этилди. Бундан ташқари, маҳкум Х. нинг (УЯ-64/12) кўриш қобилиятини тиклаш бўйича жарроҳлик операцияси ўтказишда, маҳкум С.нинг (УЯ-64/48) ва айбланувчи А.нинг (УЯ-64/СИ-5) соғлиғини тиклаш бўйича умумий курс ўтказишда, маҳкум Э.нинг (УЯ-64/38) никоҳини тузиш тўғрисидаги гувоҳномани расмийлаштиришда, маҳкум О.нинг (УЯ-64/25) онаси яшайдиган жойни аниқлашда, маҳкумлар – Т. ва У.ни УЯ-64/46 колониясидан уларнинг ота-онаси яшайдиган жойга яқинроқда жойлашган бошқа муассасаларга кўчиришда ёрдам кўрсатилди. 
Шу билан бир қаторда Омбудсман томонидан маҳкум И.нинг (УЯ 64/38) пишиқ ғишт ишлаб чиқарувчи шахсий цехда маҳкумлар меҳнатини ташкил этишда санитария-гигиена нормаларига риоя этилиши тўғрисидаги шикояти кўриб чиқилди. Шикоятни Ички ишлар вазирлиги билан биргаликда кўриб чиқиш чоғида муассаса ва хусусий корхона ўртасидаги шартномани бекор қилиш тўғрисида қарор қабул қилинди.
Қамоқда сақланаётган шахсларнинг улар оила аъзолари манфаатларини кўзлаб берилган аризаларини кўриб чиқишда адлия ва ички ишлар вазирликлари, маҳаллий давлат ҳокимияти органлари иштирок этди. Жумладан, икки нафар эр-хотин маҳкумга моддий ёрдам берилди, уларнинг фарзандларига мактабгача таълим муасасасига йўлланма берилди, икки нафар бошқа фарзандининг биометрик паспортлари расмийлаштирилди. 
Омбудсманнинг алоҳида эътибори ҳуқуқни муҳофаза қилиш органлари ходимлари томонидан жиноятлар содир этганликда гумон қилинаётганларга ва маҳкумларга нисбатан ноқонуний таъсир чораларини қўллаш тўғрисидаги шикоятларга қаратилди. 2018 йилда Омбудсман томонидан шу муносабат билан 101 та шикоят берилганлиги қайд этилди (2017 йилги кўрсаткичдан 4,2 баравар ортиқ).
“Ички ишлар органлари тўғрисида”ги Ўзбекистон Республикаси Қонунининг “Фуқароларнинг ҳуқуқлари, эркинликлари ва қонуний манфаатларига риоя этиш ҳамда ушбу ҳуқуқлар, эркинликлар ва қонуний манфаатларни ҳурмат қилиш принципи” деб номланган 8-моддасига мувофиқ “қийноқларга солиш, зўравонлик қилиш, бошқа шафқатсиз ёки инсон қадр-қимматини камситадиган тарзда муомалада бўлиш ички ишлар органи ходимига тақиқланади. Ички ишлар органининг ходими фуқарога қасддан оғриқ, жисмоний ёки маънавий азоб етказиладиган хатти-ҳаракатларга чек қўйиши шарт”.
[bookmark: 186067]Шунингдек Ўзбекистон Республикасининг Жиноят-процессуал кодекси “Шахснинг шаъни ва қадр-қимматини ҳурмат қилиш” деб номланган 17-моддасига ва “Фуқароларнинг ҳуқуқ ва эркинликларини муҳофаза қилиш” деб номланган 18-моддасига мувофиқ “... терговчи ва суриштирувчи ишда қатнашаётган шахсларнинг шаъни ва қадр-қимматини ҳурмат қилишлари шарт. Ҳеч ким қийноққа солиниши, зўравонликка, шафқатсиз ёки инсон шаъни ва қадр-қимматини камситувчи бошқа тарздаги тазйиққа дучор этилиши мумкин эмас. Инсон шаъни ва қадр-қимматини камситадиган, унинг шахсий ҳаётига тааллуқли маълумотлар тарқалиб кетишига олиб келадиган, соғлиғини хавф остига қўядиган, асоссиз равишда унга жисмоний ва маънавий азоб-уқубат етказадиган ҳаракатлар қилиш ёки қарорлар чиқариш тақиқланади. Жиноят ишини юритиш учун масъулиятли барча давлат органлари ва мансабдор шахслар жиноят процессида қатнашаётган фуқароларнинг ҳуқуқ ва эркинликларини муҳофаза қилишлари шарт”.
[bookmark: 1453828]Бундан ташқари, Ўзбекистон Республикаси Олий суди Пленумининг “Гумон қилинувчига, айбланувчига ҳимоя қилиш ҳуқуқини таъминловчи қонунларни судлар томонидан қўллаш амалиёти тўғрисида” 2003 йил
19 декабрдаги 17-сон қарорига мувофиқ “исботларни тўплаш, текшириш ва баҳолашда фуқароларнинг ҳуқуқлари ва қонуний манфаатлари таъминланиши керак. Далил-исботларни тўплаш, текшириш ва баҳолаш жараёнида қийноққа солиш ва муомалада бўлиш ҳамда жазолашнинг бошқа шафқатсиз, ғайриинсоний ёки қадр-қимматни таҳқирловчи турларини қўллаш тақиқланади.
Қийноққа солиш ва муомалада бўлиш ҳамда жазолашнинг бошқа шафқатсиз, ғайриинсоний ёки қадр-қимматни таҳқирловчи турларини қўллаш, шунингдек гумон қилинувчининг, айбланувчининг ҳимояга бўлган ҳуқуқини бузиш натижасида олинган исботлар айбловга асос бўлолмайди.
Суриштирувчи, терговчи, прокурор, суд (судья) қамоқда сақлаш жойларидан келтирилган шахслардан суриштирув ёки текширув вақтида улар билан қандай муомала қилишгани, шунингдек қамоқда сақлаш шароитлари тўғрисида доим сўраши шарт. Қийноққа солиш ёки суриштирув, терговнинг бошқа ноқонуний усулларини қўллаш тўғрисидаги ҳар бир мурожаат бўйича келтирилган далил-исботлар пухта текширилиши керак, шу жумладан суд-тиббий текшируви ўтказиш орқали текширилиши керак ва натижалари бўйича мансабдор шахсларга нисбатан жиноий иш қўзғатишгача ҳам процессуал хусусиятга эга, ҳам бошқа хусусиятга эга чоралар кўрилиши лозим”.
Ушбу шикоятларни кўриб чиқиш учун процессуал нормаларни ҳисобга олган ҳолда улар Ўзбекистон Республикаси Бош прокуратурасига ва Олий судига юборилади.
Шикоятларнинг кўпчилигида (101 та шикоятдан 78 таси) таъсир кўрсатиш шакллари ва усуллари, шунингдек бундай хатти-ҳаракатларни қўллаган аниқ шахслар кўрсатилади. Ҳолатларнинг 29 фоизида бир-бирига боғлиқ бўлмаган турли шахслар Тошкент вилояти ички ишлар органлари ходимлари томонидан ана шундай таъсир кўрсатилганини маълум қилишди. Тошкент шаҳрида бу кўрсаткич 21 фоизни, Қашқадарё вилоятида 12 фоизни, Жиззах вилоятида 8 фоизни, Самарқанд вилоятида 6 фоизни ташкил этди, жазони ижро этиш муассасалари маъмуриятлари томонидан эса бундай ҳолат 12 фоизни ташкил этди.
Мазкур шикоятларни кўриб чиқиш натижалари бўйича Бош прокуратура томонидан жиноят иши қўзғатиш ва қўшимча текширув ўтказишни рад этиш тўғрисида 4 та қарор қабул қилинди. 7 та шикоят бўйича хизмат текшируви белгиланди, 49 та ҳолатда шикоятда баён этилган ахборот ўз тасдиғини топмади, 25 та мурожаат процессуал тартибда судга юборилди ва 16 та мурожаат кўриб чиқилмоқда.
Вакил томонидан жиноят ишларини кўриб чиқишда суд мажлисларида иштирок этиш амалиёти мавжуд. Баъзи мажлисларда судланувчилар қийноққа солинганлигини ҳам билдиришди. Жорий йилда 3 та жиноят ишини кўриб чиқиш бўйича 12 та суд мажлисида иштирок этилди. Уларда томонларнинг тортишуви ва ҳимоя томонининг фаолроқ позицияси қайд этилди. Натижалари бўйича суд 1 та иш бўйича айловни олиб ташлади. Мазкур жиноят ишида аввал судланган Н. исмли шахс суд томонидан гиёҳванд моддаларни сотишда айбдор деб топилиб, 4 йилу бир ойга қаттиқ тартибли колонияда жазони ўташга ҳукм қилинди. Суд мажлиси давомида маълум бўлишича, Н. исмли шахс ички ишлар органларининг кўрсатмасига кўра ҳаракат қилиб, Тошкент шаҳридаги бозор ҳудудида гиёҳванд моддалар айланмасини муваффақиятли фош этишга кўмаклашди. Айни вақтда ички ишлар органлари ходимлари жиноятни фош этишда унинг ролини белгиланган тартибда расмийлаштирмай, жиноий жавобгарликка тортган. Судда ишни кўриб чиқиш вақтида Н. исмли шахс бир йилдан ортиқ муддат қамоқда сақланди. Суд ва тергов тадбирларини амалга оширишда камчиликлар туфайли Н. исмли шахс суд залида жавобгарликдан озод этилди.
Адолат, инсонпарварлик ва қонун устуворлиги принципларини самарали амалга ошириш, инсон ҳуқуқлари ва эркинликлари судда ва суддан ташқарида комплекс ҳимоя қилиш мақсадида Олий Мажлис Сенати ва Қонунчилик палатаси ҳамда Омбудсман томонидан 2017 йил 29 декабрь куни “2018 йилга мўлжалланган қийноққа солишнинг ва муомалада бўлиш ҳамда жазолашнинг бошқа шафқатсиз, ғайриинсоний ёки қадр-қимматни таҳқирловчи турларини қўллашнинг олдини олиш бўйича назорат-таҳлилий тадбирлар ташкил этиш ва ўтказиш жадвали” тасдиқланди.
Жадвалга кўра парламент палаталарига “Фуқароларнинг суд ва тергов тадбирлари давомида жисмоний ва психологик таъсир кўрсатиш юзасидан шикоятларини кўриб чиқиш якунлари тўғрисида”ги ахборот-таҳлилий хат киритилди. Шунингдек Вакил ташаббуси билан Олий Мажлис Сенати Мудофаа ва хавфсизлик масалалари қўмитаси 2018 йил 27 июнь куни ички ишлар вазири ўринбосари А. Бобохановнинг ички ишлар органлари томонидан БМТнинг тегишли Конвенцияси ижро этилиши тўғрисидаги ахборотини эшитди. Мажлисда Вакил ички ишлар органлари томонидан таъсир этиш чоралари қўлланилганлиги ва уларни кўриб чиқиш натижалари тўғрисида маъруза қилди. Эшитув якунлари бўйича Қўмитанинг алоҳида қарори қабул қилинди. Қарорда қийноққа солишнинг ва муомалада бўлиш ҳамда жазолашнинг бошқа шафқатсиз, ғайриинсоний ёки қадр-қимматни таҳқирловчи турларини қўллашнинг олдини олиш бўйича ҳуқуқни ҳимоя қилиш органлари томонидан кўрилаётган чора-тадбирлар мазкур соҳадаги талабларга тўла мувофиқ эмаслиги таъкидланди. Шунингдек, ушбу ҳужжатда мавжуд камчиликларни бартараф этишга доир вазифалар ҳам акс этган, жумладан:
- суд ва тергов тадбирлари чоғида таъсир ўтказиш чоралари қўлланилиши устидан шикоятларни процессуал нормаларга мувофиқ ўз вақтида, тўлиқ ва холисона кўриб чиқиш устидан назоратни кучайтириш;
- қийноққа солганлик ва муомалада бўлиш ҳамда жазолашнинг бошқа шафқатсиз, ғайриинсоний ёки қадр-қимматни таҳқирловчи турларини қўллаганлик учун жазонинг муқаррарлигини таъминлаш;
- жазони ижро этиш муассасаларида ва тергов ҳибсхоналарида ишловчи суд-тиббий экспертиза врачларининг касбий билимларини ошириш дастурини амалга ошириш;
- суд ва тергов тадбирлари чоғида таъсир ўтказиш чоралари қўлланилиши устидан ҳар бир шикоят бўйича суд-тиббий экспертиза қатъий ўтказилишини таъминлаш.
Ички ишлар органлари ходимларининг касбий билимларини ва фуқароларнинг ҳуқуқий маданиятини ошириш чора-тадбирлари доирасида Омбудсман томонидан Конрад Аденауэр номидаги жамғарма ва “Халқаро қамоқхона ислоҳоти” халқаро ҳукуматга қарашли бўлмаган ташкилот билан биргаликда “Инсон ҳуқуқлари умумжаҳон декларацияси” (тираж: 500 нусха) ва “Маҳбуслар билан муомала бўйича Бирлашган Миллатлар Ташкилотининг минимал стандарт қоидалари (Мандела қоидалари)” (тираж: 3 000 нусха) рисолалари давлат тилида ва рус тилида чоп этилди. Мазкур қўлланмалар  ички ишлар вазирлигининг жазони ижро этиш муассасалари ва тергов ҳибсхоналари кутубхоналарига тақдим этилди.
Мониторинг доирасида жазони ижро этиш муассасалари ва тергов ҳибсхоналарини бориб кўришдан ташқари, Вакил миллий превентив механизм мандати билан қамраб олинадиган соғлиқни сақлаш ва халқ таълими вазирликларининг бир қатор интернат муассасалари фаолиятини ўрганди. Жумладан:
- сурункали алкоголизм, гиёҳвандлик ёки заҳарвандликка чалинганларни мажбурий даволовчи 16 та ихтисослаштирилган даволаш-профилактика муассасасида (республикадаги муассасалар тўлиқ қамраб олинди);
- 4 та психоневрологик даволаш-профилактика муассасаси (Қорақалпоғистон Республикаси, Фарғона, Андижон ва Хоразм вилоятлари);
- ўзгаларнинг парваришига муҳтож бўлган ёлғиз кексалар сақланадиган 6 та интернат муассасасида;
- ота-оналар васийлигисиз қолган етим болалар сақланадиган 20 та интернат муассасасида мониторинг тадбирлари ўтказилди.
Умуман олганда, йил давомида мониторинг ташрифлари миллий превентив механизм билан қамраб олинган 73 та муассасада амалга оширилди.
Миллий превентив механизмни ривожлантириш соҳасидаги халқаро ҳуқуқий ҳужжатлар ва хорижий тажрибани ҳар томонлама ўрганиш мақсадида Омбудсман ЕХҲТ Лойиҳалар мувофиқлаштирувчиси, Ўзбекистондаги БМТ Тараққиёт дастури, ИҲОКБнинг Марказий Осиё бўйича бўлими ва “Халқаро қамоқхона ислоҳоти” халқаро ҳукуматга қарашли бўлмаган ташкилотнинг Қозоғистондаги ваколатхонаси билан қўшма тадбирлар амалга оширилмоқда.

Сиёсий ҳуқуқ ва эркинликлар

Ўзбекистон Республикаси Конституциясига кўра фуқаролар жамият ва давлат ишларини бошқаришда бевосита ҳамда ўз вакиллари орқали иштирок этиш ҳуқуқига эгадирлар. Бундай иштирок этиш ўзини ўзи бошқариш, референдумлар ўтказиш ва давлат органларини демократик тарзда ташкил этиш, шунингдек давлат органларининг фаолияти устидан жамоатчилик назоратини ривожлантириш ва такомиллаштириш йўли билан амалга оширилади. Шунингдек, қонун ҳужжатларида фуқаролар касаба уюшмаларига, сиёсий партияларга ва бошқа жамоат бирлашмаларига уюшиш, оммавий ҳаракатларда иштирок этиш, ваколатли давлат органларига ва муассасаларига ариза, таклиф ва шикоятлар билан мурожаат қилиш ҳуқуқига эга эканлиги назарда тутилган.
2018 йилда Омбудсман манзилига бундай тоифадаги инсон ҳуқуқлари ва эркинликлари бўйича фуқароларнинг 251 та мурожаати тушди. Шундан 168 таси шикоят, 81 таси ариза ва 2 таси таклиф шаклида. Берилган аризалар Ўзбекистон Республикаси фуқаролигини олиш ва ундан чиқиш билан, шикоятлар фуқароларнинг давлат органлари ва муассасаларига мурожаат қилиш ҳуқуқлари билан боғлиқ бўлди. Жумладан, 52 та шикоят мурожаатларни кўриб чиқиш муддатлари бузилиши, 110 та шикоят давлат органлари ва муассасалари жавобларининг мазмунидан қониқмаслик билан боғлиқдир.
Ўзбекистон Республикасининг “Жисмоний ва юридик шахсларнинг мурожаатлари тўғрисида”ги Қонунига мувофиқ мурожаатни кўриб чиққан давлат органи белгиланган муддатларда жавоб юбориши, мурожаатда кўрсатилган ҳар бир масала бўйича далил-исботларни асослаши ёки рад этиши шарт. Мазкур талабларга риоя қилмаслик такрорий мурожаатлар сони ошишига олиб келади. Жорий йилда уларнинг сони 2017 йилга нисбатан 1,5 баравар ошди. Такроран юборилган мурожаатларнинг 57 фоизи суд органлари ва бошқа ҳуқуқни ҳимоя қилиш органлари фаолияти билан боғлиқ.
Давлат органига мурожаат учун фуқаролар таъқиб қилиниши ҳақли равишда хавотир уйғотади. Қонун жисмоний ва юридик шахслар ўз ҳуқуқлари, эркинликлари ва қонуний манфаатларини амалга ошириш ёки ҳимоя қилиш мақсадида давлат органларига мурожаат қилганликлари, шунингдек мурожаатларда ўз фикри ва танқидини ифодалаганликлари туфайли уларни таъқиб қилишни тақиқлайди. Масалан, қонун ҳужжатларини бузган ҳолда, Каттақўрғон тумани болалар ва ўсмирлар спорт мактаби директори С. Оббозов Ш. исмли шахсни муассаса мол-мулки сарф қилиб юборилиши муносабати билан мурожаат қилгани учун ишдан бўшатиб юборган. Мазкур мурожаат кўриб чиқиб чиқилгач, директорга ҳайфсан ўқилди, моддий жавобгар шахсларнинг маъмурий жавобгарлиги белгилаб берилди, ариза берган шахснинг лавозими суднинг қарорига кўра тикланди, ишга мажбуран келмаганлиги учун маблағлар компенсация қилинди.
Ҳозирги вақтда шунга ўхшаш 5 та мурожаат Омбудсман томонидан кўриб чиқилмоқда.

Иқтисодий ҳуқуқ ва эркинликлар

Давлат фуқароларнинг хусусий мулкини ҳимоя қилади, муносиб меҳнат шароитларига доир ҳуқуқларини таъминлайди, хусусий тадбиркорлик ва фермер хўжалиги ривожини рағбатлантиради.
Ҳисобот даврида Омбудсман манзилига инсон ва фуқаронинг иқтисодий ҳуқуқ ва эркинликларини таъминлаш билан боғлиқ 2 660 та мурожаат тушди. Шундан 2 403 таси шикоят, 248 таси ариза ва 9 таси таклифдир. Тоифалар нуқтаи назаридан 1 084 та мурожаат фуқароларнинг шахсий мулкка бўлган ҳуқуқларини, 624 та мурожаат меҳнат ҳуқуқларини таъминлаш, 463 та мурожаат тадбиркорлик фаолияти эркинлиги ва уни рағбатлантириш, 419 та мурожаат фуқароларнинг иқтисодий ҳуқуқ ва эркинликларини судда ҳимоя қилиш, 70 та мурожаат фуқароларнинг иқтисодий ҳуқуқлари ва эркинликлари соҳасидаги суд қарорлари ижроси хусусида бўлди.
Парламент назорати субъекти сифатида Вакил томонидан 512 та шикоят назорат тартибида кўриб чиқилди, бу улар умумий сонининг 23,7 фоизини ташкил этади. 
Мурожаатларни кўриб чиқиш якунлари бўйича фуқаролик ва иқтисодий ишлар бўйича судлар қарорларига 6 та протест, иш ҳақини тўлаш тўғрисида судларга 2 та даъво киритилди, 16 нафар фуқарога иш ҳақи тўланиши таъминланди, 11 нафар фуқаронинг иши тикланди, умумий қиймати 12,0 млн. сўмлик кредитни расмийлаштиришда ва 4 нафар мурожаат этувчига фермер хўжалигини ривожлантириш учун ер участкаси ажратишда ёрдам кўрсатилди. Шунингдек 3,0 млн. сўм давлат даромадига, 149,8 млн. сўм мурожаат этувчилар фойдасига ундирилди. 
Жисмоний ва юридик шахсларнинг ўз иқтисодий ҳуқуқлари ва эркинликларини таъминлаш ҳамда тадбиркорлик фаолиятини рағбатлантириш масалалари бўйича мурожаатларини умумлаштириш оркали қуйидаги хулосаларни килиш мумкин:
- маҳаллий ҳокимият органлари хусусий мулкни давлат эҳтиёжлари учун қонун ҳужжатларида белгиланган қоидаларга риоя қилмаган ҳолда ундириши. 2018 йилда шунга ўхшаш шикоятлар сони 1,9 баравар ошгани қайд этилди (385 та шикоят). Мулкдорларни мулк мусодара қилиниши  ҳақида огоҳлантиришнинг 6 ойлик муддатига риоя қилмаслик, мулкчилик объекти учун компенсация маблағларини тўламай ёки қиймати бўйича тенг мол-мулкни тақдим этмай мажбуран чиқариб юбориш одатий ҳол ҳисобланади. Маҳаллий ҳокимият органлари вакилларининг мулк эгаларига кўп ҳолатда қўпол муносабатда бўлиши аҳолининг ижтимоий кайфиятига путур етказувчи омил бўлмоқда, бу эса халқ билан мулоқотни ривожлантириш ва тадбиркорларни қўллаб-қувватлаш чораларига зид холатдир. Мазкур муаммолар Адлия вазирлигининг материалларида ҳам акс этган. Материалларга кўра маҳаллий ҳокимият органлари томонидан 2016-2018 йилларда ҳар учинчи хусусий мулкчилик объекти тартибни бузган ҳолда мусодара этилган.
Қонун ҳужжатларига мувофиқ хусусий мулк объектларини мусодара қилиш натижасида озод этилган ер майдони меҳмонхоналар, савдо объектлари, маданий-кўнгилочар мажмуалар қуриш учун инвесторга берилиши мумкин. Бу борада маҳаллий ҳокимият органлари, юқорида қайд этилганидек, бир фуқаронинг ҳуқуқларини жиддий равишда бузган ҳолда унинг мулкини бошқа фуқарога – инвесторга ўтказиб беришда маъмурий ресурслардан фойдаланмоқда. Бундай ҳолатда инвестор турар жой объектини мулк эгасини қаноатлантирмайдиган нархда харид қилиш ва тўловни бўлиб-бўлиб тўлаш имкониятига эга бўлмоқда. Қонун ҳужжатларига мувофиқ фуқаро ўз ҳуқуқ ва эркинликларини амалга ошириши бошқа шахсларнинг қонуний манфаатлари, ҳуқуқлари ва эркинликларини бузмаслиги керак. Бош прокуратура Самарқанд, Қашқадарё, Тошкент, Хоразм ва Сурхондарё вилоятларида, шунингдек Тошкент шаҳрида ер майдонлари ажратишда коррупция ҳолатлари бўйича мансабдор шахсларга, маҳаллий ҳокимият органларига нисбатан жиноят ишлари қўзғатиш тўғрисида оммавий ахборот воситаларини хабардор қилди;
- жойларда тадбиркорлик ва фермерликни ривожлантириш йўлида тўсиқлар сақланиб қолмоқда. Тадбиркорлик субъектлари ва фермерларнинг маҳаллий давлат ҳокимияти органлари вакиллари ҳаракатлари устидан ёзилган шикоятлари сони 2018 йилда ўтган йилга нисбатан 1,8 бараварга ошди. Мазкур шикоятларда маҳаллий ҳокимият ва назорат органларининг тадбиркорлик субъектлари фаолиятига асоссиз аралашуви, ҳужжатларни расмийлаштиришдаги бюрократик тўсиқлар, ишлаб чиқаришни, фермер хўжалигини яратиш ёки кенгайтириш учун ер майдонлари олишнинг амалда қийинлиги баён қилинган.
Қуйидагилар бунга мисол бўлиши мумкин: Чуст шаҳри ҳокимияти томонидан Р. исмли тадбиркорга давлат эҳтиёжлари учун мусодара этилган мулк ўрнини қоплаш учун ер участкаси ажратиш ишларини 12 йил давомида чўзиши (Омбудсманнинг Наманган вилояти ҳокимиятига мурожаати бўйича тадбиркорга 0,04 гектардан иккита ер участкаси ажратилди); С. исмли тадбиркорга кимошди савдолари вақтида харид қилинган объектнинг олди-сотди шартномасини расмийлаштиришда Хусусийлаштирилган корхоналарга кўмаклашиш ва рақобатни ривожлантириш давлат қўмитасининг Тошкент вилояти бошқармаси томонидан 3 ой давомида кўрсатилаётган бюрократик тўсиқлар (Омбудсманнинг Бош прокуратурага мурожаати бўйича тақдимнома киритилди ва шартноманинг расмийлаштирилиши таъминланди); 252,0 млн. сўмлик инвестиция киритишга тайёр бўлган К. исмли тадбиркорнинг кўчмас мулкини хусусий мактабгача таълим муассасаси қуриш учун бошқа тадбиркорга ўтказиш учун Давлат рақобат қўмитасининг суд тартибида олиб қўйишга бўлган уриниши (Омбудсманнинг Сурхондарё вилояти ҳокимиятига мурожаати бўйича Давлат қўмитасининг суд даъвоси тадбиркорнинг тегишли инвестиция мажбуриятлари фойдасига қайтариб олинди); М. исмли тадбиркорга Тошкент туманлараро иқтисодий суди томонидан бўлиб ўтган суд жараёни ҳақида огоҳлантирмай 3,2 млн. сўм миқдорида жарима солиниши (Омбудсманнинг Бош прокуратурага мурожаати бўйича суд қарори юзасидан протест киритилди, иш қўшимча текширишга юборилди).
Шунингдек Омбудсманнинг мурожаатлари бўйича Ш. исмли тадбиркорга Пойариқ туманида хусусий мактабгача таълим муассасаси қуриш учун, Ж. исмли тадбиркор томонидан Чуст туманида савдо-кўнгилочар марказ қуриш учун ер участкалари ажратилди.

Ижтимоий ҳуқуқлар ва эркинликлар

Ўзбекистон Республикаси Конституцияси ва қонунларига кўра фуқароларнинг таълим олиш, малакали тиббий хизматдан фойдаланиш, ижтимоий таъминот ва ишсизликдан ҳимояланишга доир ҳуқуқлари кафолатланади.
2018 йилда Омбудсман манзилига инсон ва фуқаронинг ижтимоий ҳуқуқлари ҳамда эркинликларини таъминлаш билан боғлиқ 3 707 та мурожаат тушди. Шундан 2 362 таси шикоят, 1 320 таси ариза ва 25 таси таклифдир. Тоифалар нуқтаи назаридан ишга жойлаштириш масаласи бўйича 301 та, пенсия таъминоти масаласи бўйича 117 та, аҳолига тиббий хизмат кўрсатиш масаласи бўйича 312 та, таълим масаласи бўйича 225 та, ижтимоий имтиёз ва нафақалар, моддий ёрдам бериш масаласи бўйича 205 та, оилавий ҳуқуқларни таъминлаш, оталик ва оналикни ҳимоя қилиш масаласи бўйича  578 та, турар жой майдони тақдим этиш ва кенгайтириш масаласи бўйича 512 та, судда ҳимоя қилиш масаласи бўйича 583 та, суд қарорлари ижроси масаласи бўйича 371 та ва уй-жой-коммунал хизмат кўрсатиш масаласи бўйича 503 та мурожаат тушди. 
Парламент назорати субъекти сифатида Омбудсман томонидан 814 та шикоят назорат тартибида кўриб чиқилди, бу улар умумий сонининг 38,1 фоизини ташкил этади.
Мурожаатларни кўриб чиқиш чоғида 5 нафар фуқаро ишга жойлаштирилди, кўп қаватли уйларда 3 та хонадон ва якка тартибдаги турар жой қуриш учун 4 та ер участкаси ажратилди, 1 нафар фуқарога турар жойни таъминлашда кўмак кўрсатилди, 11 та оилага бир марталик моддий ёрдам кўрсатилди, 2 та оилага фарзандга қараш бўйича нафақа тўлаш тайинланди, 108 нафар мурожаат этувчи фойдасига умумий суммаси 152,7 млн. сўмлик алимент тўловлари, шунингдек хорижий давлатлар фуқаролари фойдасига 58,3 млн. сўмлик валюта маблағлари ундирилди.
Шунингдек 10 нафар фуқарони касалхонага ётқизиш учун ордерлар берилди, 6 нафар фуқарога ихтисослаштирилган тиббий ёрдам кўрсатилди, 2 нафар фуқарога ногиронлар аравачалари берилди.
Йўл қўйилган камчиликлар учун таълим соҳасининг 13 нафар ходими ва соғлиқни сақлаш соҳасининг 18 нафар ходими интизомий жавобгарликка тортилди.
Ўзбекистон Республикаси Президентининг “Ҳудудларнинг жадал ижтимоий-иқтисодий ривожланишини таъминлашга доир устувор чора-тадбирлар тўғрисида” 2017 йил 8 августдаги ПҚ–3182-сон қарори қабул қилиниши муносабати билан аҳолининг заиф қатламларига, нуроний ёшдаги ёлғиз фуқароларга, ногиронлиги бўлган шахсларга ва кам таъминланган оилаларга ижтимоий ёрдам кўрсатилмоқда. 
Омбудсман томонидан тушган мурожаатлардан келиб чиқиб, Қорақалпоғистон Республикаси Вазирлар Кенгаши, вилоятлар ҳокимликлари ва Тошкент шаҳри ҳокимликлари манзилига қўшимча кўмакка муҳтож фуқаролар ва оилалар тўғрисида ахборот юборилди. 156 нафар фуқаро ва оиалани ижтимоий қўллаб-қувватлаш бўйича мақсадли ишлар амалга оширилди. Жойларда олиб борилган ишлар натижалари бўйича 3 нафар фуқаро ишга жойлаштирилди, 1 та оила кўп қаватли уйда уй-жой билан таъминланди, 3 та оилага якка тартибдаги уй-жой қуриш учун ер участкалари ажратилди, 8 нафар фуқаро уй-жой олиш учун ҳисобга қўйилди, 3 нафар фуқарога уй-жойни таъмирлашда ёрдам кўрсатилди, 3 та оилага 13 млн. сўм миқдорида бир марталик моддий ёрдам кўрсатилди ва 3 нафар фуқарога 30 млн. сўмлик кредит олишда кўмак берилди. Бундан ташқари, жамоат ташкилотлари иштирокида 5 та оилани яраштиришга муваффақ бўлинди.
Кекса ёшдаги фуқароларни ижтимоий қўллаб-қувватлаш юзасидан И. исмли фуқародан 1941-1945 йиллардаги уруш ва меҳнат фронти фахрийларининг шаҳар йўловчи транспортидан бепул фойдаланиш ҳуқуқи юзасидан таклиф тушди.
1996 йилда қабул қилинган “Шаҳар йўловчилар транспортидан бепул фойдаланишни тартибга солиш тўғрисида”ги Қонунга мувофиқ шаҳар йўловчилар транспортидан (таксидан ташқари) бепул фойдаланиш ҳуқуқи фақат 1941-1945 йиллардаги уруш қатнашчилари жумласидан бўлмиш ҳарбий хизматчилар, 1941-1945 йиллардаги уруш ногиронлари ва урушнинг I гуруҳ ногиронига ҳамроҳлик қилувчи шахс, 1941-1945 йиллардаги уруш даврида фронт ортида фидокорона меҳнати ва бенуқсон ҳарбий хизмати учун орден ва медаллар билан тақдирланган шахслар учун сақлаб қолинади. 
Қонунда 1941-1945 йиллардаги уруш даврида фронт ортида фидокорона меҳнати ва бенуқсон ҳарбий хизмати учун орден ва медаллар билан тақдирланган шахслар ва тақдирланмаган, бироқ меҳнат қилган ва ҳарбий хизматни ўтаган шахслар ажратиб кўрсатилган. 1996 йилдан бошлаб белгиланган тартибда рўйхатга олинган уруш ва меҳнат фронти фахрийлари сони 2018 йил 1 январга келиб 228 016 кишидан 37 890 кишига, яъни 6 баравар камайди. Улар орасида фидокорона меҳнати ва бенуқсон ҳарбий хизмати учун орден ва медаллар билан тақдирланганлар тахминан 5 фоизни ёки қарийб 2 минг кишини ташкил этади. 1941-1945 йиллардаги уруш ва меҳнат фронти фахрийларининг ўртача ёши ҳозирги вақтда 93 ёшни ташкил этади.

Таълим олиш ҳуқуқи

Вакил томонидан йил давомида фуқароларнинг таълим олишга доир ҳуқуқларини таъминлаш билан боғлиқ бир қанча мурожаатлар кўриб чиқилди. Хусусан Вакил мурожаати бўйича 2018 йил 20 ноябргача кўчиб ўтиш рад этилган Ислом Каримов номидаги Тошкент давлат техника университети Энергетика факультетининг 122 нафар талабасини талабалар шаҳарчасида уй-жой билан таъминлашда, шунингдек Олтинсой туманидаги 62-умумтаълим мактабига спорт инвентарлари мажмуини ажратишда кўмак берилди.

Вояга етмаганлар ҳуқуқлари

Ўзбекистон Республикасининг “Бола ҳуқуқларининг кафолатлари тўғрисида”ги Қонунида боланинг ҳимояга бўлган ҳуқуқи кафолатлари, унинг соғлиғини сақлаш ҳуқуқи кафолатлари, билим олиш ҳуқуқи кафолатлари, ижтимоий ҳимояга муҳтож болаларнинг ҳуқуқи кафолатлари, ногирон болалар, жисмоний ва руҳий ривожланишида нуқсонлари бўлган болаларнинг тиббий-ижтимоий ёрдам олишга бўлган ҳуқуқи кафолатлари, ҳокимликлар ва бошқарув органларининг мазкур соҳадаги ваколатлари белгилаб берилган.
2018 йилда Омбудсман томонидан болалар ҳуқуқларини таъминлашга кўмаклашиш тўғрисидаги мурожаатлар кўриб чиқилди. Жумладан: 
- К. исмли фуқаронинг онаси ўлимидан кейин сурункали алкоголизмга чалинган ва бола тарбиясига эътибор бермайдиган отаси билан қолган 6 ёшли қиз манфаатларини ўйлаб юборган мурожаати. Мурожаат зудлик билан ва ҳар томонлама кўриб чиқилди, унинг натижалари бўйича бола “Меҳрибонлик” уйига жойлаштирилди;
- Инсон ҳуқуқлари бўйича вакилнинг Астрахан вилоятида вояга етмаган Ш. исмли фуқаронинг Ватанига қайтишида ва Россияга кириши тақиқланган онасига ёрдам бериш тўғрисидаги мурожаати. Россия Федерациясидаги Ўзбекистон Республикаси Элчихонасининг Консуллик бўлими мурожаатини кўриб чиқиш якунлари бўйича тегишли гувоҳнома берилди;
- П. исмли фуқаронинг 7 ёшли қиз ва 3 ёшли ўғил болага нисбатан васийлик ва ҳомийликни расмийлаштирган қўшнисининг хатти-ҳаракатларидан норозилиги ҳақидаги мурожаати. Мурожаатни кўриб чиқиш чоғида болалар яшаш шароитларининг санитария-эпидемиология нормаларига мос келмаслиги, уларни тарбиялашда васийнинг иштирок этмаслиги аниқланди. Натижада болаларни “Меҳрибонлик” уйига жойлаштириш тўғрисида қарор қабул қилинди. Шунга ўхшаш тарзда А. исмли фуқаронинг мурожаати бўйича ота-онасининг васийлигисиз қолиб кетган икки нафар бошқа вояга етмаган бола ҳам “Меҳрибонлик” уйига жойлаштирилди.

Экологик ҳуқуқлар

Қонун ҳужжатларига мувофиқ давлат атроф муҳит муҳофазасини таъминлайди, унинг ҳолати юзасидан хабардор қилади, инсон ҳаёти ва фаолиятининг экологияга салбий таъсирининг олдини олиш чораларини кўради.
2018 йилда фуқароларнинг мазкур тоифадаги ҳуқуқлари бўйича Омбудсман манзилига жами 71 та мурожаат, шундан 67 та шикоят, 3 та ариза ва 1 та таклиф тушди. Уларда дарахтлар кесилиши, аҳоли суғорма ва ичимлик сув билан таъминланиши, маиший чиқиндилар уюмлари бунинг учун белгиланган жойларда тўпланиши кўтарилган. 
Шикоятларни кўриб чиқиш жараёнида фуқароларнинг тоза атроф муҳитга бўлган ҳуқуқларини тиклаш ҳамда инсон ҳаёти ва фаолиятининг экологияга салбий таъсирининг олдини олиш юзасидан чоралар кўрилди. Жумладан, Омбудсманнинг Экология ва атроф-муҳитни муҳофаза қилиш давлат қўмитасига мурожаатига кўра Тошкент шаҳри Юнусобод туманида тегишли рухсатномаларсиз дарахтларни кесиш билан шуғулланган икки шахс маъмурий жавобгарликка тортилди ва 1,9 млн. сўмлик зарар қопланди. Шунингдек маҳаллий давлат ҳокимияти органлари иштирокида Самарқанд шаҳри, Зангиота, Мирзо Улуғбек ва Олмазор туманлари турар жой мавзеларида 6 та маиший ва қурилиш чиқиндилари ташланадиган ахлатхонани тозалаш юзасидан чоралар кўрилди.
Ўзбекистон экологик ҳаракати билан ҳамкорлик тўғрисидаги меморандумга кўра аҳолининг экологик маданиятини оширишга, 2017-2021 йилларда Ўзбекистон Республикасини ривожлантиришнинг бешта устувор йўналиши бўйича Ҳаракатлар стратегияси моҳияти ва аҳамиятини очиб беришга қаратилган бир қанча маърифий тадбирлар ўтказилди.

IV. Омбудсманнинг идоралараро органлардаги фаолияти

Омбудсманнинг идоралараро органлар таркибидаги фаолияти инсон ҳуқуқлари ва эркинликлари соҳасидаги Ўзбекистон Республикаси қонун ҳужжатлари ва халқаро шартномаларини ишлаб чиқиш ва уларни амалга ошириш мониторинги жараёнида Омбудсман фаол иштирокининг таъминланишига кўмаклашди. Улар орасида:
1. Одам савдосига қарши курашиш бўйича республика идоралараро комиссияси (Ўзбекистон Республикаси Президентининг 2017 йил 14 мартдаги ПҚ–2833-сон қарори билан тузилган). 
2018 йилда Омбудсман Комиссиянинг иккита мажлисида, 2017-2018 йилларда одам савдосига қарши курашиш самарадорлигини ошириш режасини амалга оширишда, Комиссиянинг 2019-2020 йилларга мўлжалланган фаолияти режасини ва Комиссиянинг одам савдосига қарши курашиш бўйича қўшма йўриқномасини ишлаб чиқишда иштирок этди.
Тадбирлар режасига мувофиқ Омбудсман томонидан Қорақалпоғистон Республикасида, Самарқанд, Бухоро, Хоразм, Фарғона, Наманган, Андижон ва Навоий вилоятларида одам савдосига қарши курашиш соҳасидаги қонун ҳужжатлари ижроси устидан мониторинг ўтказилди. Мониторинг жараёнида Халқ таълими вазирлиги тузилмасида туман ёки вилоят даражаларида ташкил этилган 8 та туғруқхона комплексининг ва 8 та васийлик ва ҳомийлик органининг иши ўрганилди.
Олиб борилган мониторинг натижалари бўйича “Самарқанд ва Бухоро вилоятларида одам савдосига қарши курашиш чора-тадбирлари тўғрисида” (2018 йил май) ва “Республиканинг айрим ҳудудларида одам савдосига қарши курашиш соҳасидаги қонун ҳужжатларини амалга ошириш тўғрисида” (2018 йил июль) ахборот-таҳлилий материаллар тайёрланди. Омбудсманнинг мазкур соҳадаги қонун ҳужжатларини ва давлат органлари фаолияти амалиётини такомиллаштиришга доир материаллари ва таклифлари парламент палаталари ва Идоралараро комиссиясига киритилди.
Омбудсман ва унинг ҳудудий вакиллари томонидан одам савдосига қарши курашиш соҳасидаги қонун ҳужжатларини, Республика идоралараро ва ҳудудий комиссиялар фаолиятининг амалий жиҳатларини кучайтириш, Омбудсман институтининг ушбу соҳадаги ролини ошириш бўйича тадбирлар ўтказилди. Жами жойларда 58 та тадбир ва чиқиш ўтказилди (тингловчилар умумий сони 4 мингдан ортиқ кишини ташкил этди). 
Мазкур соҳадаги жиноятларни аниқлаш мақсадида барча тушаётган мурожаатлар одам савдоси, уни ёллаш, ташиш, топшириш, яшириш ёки ишлатиш учун қабул қилиб олиш билан боғлиқ белгилар мавжудлиги нуқтаи назаридан синчиклаб ўрганилди. 2018 йилда ҳуқуқни ҳимоя қилиш органларига фуқароларнинг 26 та мурожаати кўриб чиқиш учун юборилди. 
2. Коррупцияга қарши курашиш бўйича республика идоралараро комиссияси (Ўзбекистон Республикаси Президентининг 2017 йил 2 февралдаги ПҚ–2752-сон қарори билан тузилган);
Йил давомида Омбудсман Комиссиянинг иккита мажлисида, 2017-2018 йилларда Коррупцияга қарши курашиш давлат дастурини амалга оширишда ва 2019-2021 йилларга мўлжалланган тегишли дастурни ишлаб чиқишда иштирок этди.
Давлат дастурини амалда рўёбга чиқариш доирасида Омбудсман ва унинг жойлардаги вакиллари томонидан манфаатдор давлат ва жамоат ташкилотлари билан биргаликда коррупцияга қарши курашиш соҳасидаги қонун ҳужжатлари моҳияти ва аҳамиятини очиб беришга қаратилган 216 та тадбир ва чиқиш ўтказилди (тингловчилар умумий сони 12 мингдан ортиқ қишини ташкил этди).
Омбудсман Тошкент шаҳрида 2018 йилнинг 17-21 декабрь кунлари ўтказилган ҳамда Иқтисодий ҳамкорлик ва тараққиёт ташкилотининг коррупцияга қарши курашиш бўйича Истанбул ҳаракатлар режаси мониторингининг тўртинчи босқичини амалга оширишга бағишланган бир қатор тадбирларда иштирок этди. Мазкур тадбирларда қуйидаги масалалар бўйича мавзуга доир сессияларда чиқишлар ташкил этилди: “Фуқароларнинг ахборотдан фойдаланишга доир ҳуқуқларини таъминлаш ҳамда давлат ва жамият ишларини бошқаришда иштирок этиш” ҳамда “Коррупцияга қарши курашишда давлат органлари ва жамоат ташкилотлари билан Омбудсманнинг ўзаро ҳамкорлиги тажрибаси”.
“Коррупцияга қарши курашиш тўғрисида”ги Ўзбекистон Республикаси Қонунининг 26-моддасига мувофиқ Омбудсман мурожаатларни коррупцияга қарши экспертизадан ўтказади ва бундай ҳуқуқбузарликлар ҳақида маълумотлар бўлган тақдирда, дарҳол ҳуқуқни ҳимоя қилувчи органларни хабардор этади. 2018 йил давомида Омбудсман томонидан Бош прокуратурага коррупция аломатлари бор бўлиши мумкинлиги ҳақидаги ахборотга эга 43 та мурожаат юборилди. 
3. Фуқароларнинг кафолатланган меҳнат ҳуқуқларини таъминлаш масалалари бўйича парламент комиссияси (Ўзбекистон Республикаси Олий Мажлиси Сенатининг 2017 йил 4 октябрдаги Қарорига мувофиқ тузилган).
2018 йилда Омбудсман Комиссиянинг мажлисида ва унинг йиллик иш режасини амалда рўёбга чиқаришда иштирок этди. Режага мувофиқ 2018 йил апрель ва ноябрда Қорақалпоғистон Республикасида меҳнат тўғрисидаги қонун ҳужжатлари ижроси ўрганилди. Жумладан:
-  фуқароларнинг кафолатланган меҳнат ҳуқуқларини таъминлаш масалалари бўйича ҳудудий комиссия фаолиятини ташкил этиш ва “Обод қишлоқ” дастурини амалга оширишда фуқароларнинг меҳнат ҳуқуқларини таъминлаш;  
- Беруний, Қўнғирот, Кегейли, Хўжайли ва Нукус туманларида пахта териш бўйича мавсумий қишлоқ хўжалиги ишларини ташкил этиш чоғида Халқаро меҳнат ташкилотининг “Мажбурий ёки шарт бўлган меҳнат тўғрисида”ги 29-сон ва “Мажбурий меҳнатни бекор қилиш тўғрисида”ги 105-сон конвенцияларининг ижроси.
Ўрганиш натижалари, умуман олганда, фуқароларнинг меҳнат ҳуқуқларини таъминлаш бўйича Ўзбекистон Республикаси қонун ҳужжатлари ва халқаро шартномаларига риоя этилишини қайд этиш имконини берди. Шу билан бирга, мазкур соҳадаги қонун ҳужжатлари бузилган айрим ҳолатлар тилга олинди. 14 та ҳолатда меҳнат тўғрисидаги қонун ҳужжатларини бузишга йўл қўйган мансабдор шахслар белгиланган тартибда маъмурий жавобгарликка тортилди.
Йил давомида Парламент комиссиясига Омбудсман томонидан 3 та ахборот-таҳлилий хат, шу жумладан “2016-2017 йилларда меҳнат ҳуқуқларини амалга ошириш соҳасидаги фуқароларнинг мурожаатлари тўғрисида” (2018 йил март) ва “Фуқароларнинг меҳнат ҳуқуқларини таъминлаш устидан мониторинг якунлари тўғрисида” (2018 йил июнь ва июль) хат киритилди.

V. Инсон ҳуқуқлари ва эркинликлари соҳасида фуқаролар ҳуқуқий маданиятини ошириш бўйича фаолият
Фуқароларнинг ҳуқуқий маданиятини, хусусан, Ўзбекистон Республикасининг қонун ҳужжатлари ва халқаро шартномалари, умумэътироф этилган принциплар ва халқаро ҳуқуқ нормалари, мамлакатда инсон ҳуқуқлари ва эркинликлари соҳасида амалга оширилаётган давлат дастурлари ва ихтисослашган дастурлар тўғрисидаги хабардорлигини ошириш бўйича ишлар Омбудсман фаолиятининг устувор йўналишларидан бири ҳисобланади.
2018 йилда Омбудсман томонидан “Тараққиёт стратегияси” маркази ҳамда Республика маънавият ва маърифат маркази билан биргаликда “Ҳаракатлар стратегияси: ютуқлар ва истиқболдаги қадамлар” мавзусида қатор давра суҳбатлари ўтказилди. Тадбирлар мамлакатимизнинг барча 14 та ҳудудида июль – ноябрь ойлари давомида ўтказилди.
Мазкур, давра суҳбатларида маҳаллий халқ депутатлари кенгашларининг депутатлари, давлат ташкилотлари ва жамоат ташкилотлари, фуқароларнинг ўзини ўзи бошқариш органлари ва ОАВ вакиллари иштирок этди.
Тадбирларда иштирокчиларга қуйидагилар батафсил очиб берилди:
- Ҳаракатлар стратегиясини “Фаол тадбиркорлик, инновацион ғоялар ва технологияларни қўллаб-қувватлаш йили”да амалга оширишга оид Давлат дастурининг, унинг асосида қабул қилинган қонун ҳужжатларининг мазмун-моҳияти ва аҳамияти;
- Омбудсман институти фаолияти хусусиятлари, фуқаролар ўз ҳуқуқлари, эркинликлари ва қонуний манфаатларини судда ва суддан ташқарида ҳимоя қилишнинг ҳуқуқий механизмлари ва усуллари;
- қонун ҳужжатлари ва давлат дастурларини ижро этиш, инсон ҳуқуқларини таъминлаш устидан ижтимоий шериклик ва жамоат назоратини ривожлантиришда нодавлат нотижорат ташкилотларининг роли.
Омбудсман ва Ўзбекистон Республикаси Вазирлар Маҳкамаси ҳузуридаги Миллатлараро муносабатлар ва хорижий мамлакатлар билан дўстлик алоқалари қўмитаси томонидан “Бағрикенглик – миллатлараро ва динлараро муносабатларда инсон ҳуқуқларини таъминлашда асосий омил” мавзусида ташкил этилган давра суҳбати (2018 йил ноябрь) миллий маданият марказлари фаолиятининг ташкилий-ҳуқуқий асосларини, фуқароларнинг ҳамда турли миллат ва халқ вакилларининг ҳуқуқларини таъминлашдаги уларнинг аҳамиятини аҳолининг кенг қатламларига етказишда муҳим ўрин эгаллади.
Мамлакатимизда ташкил этилган қуйидаги тадбирлар давомида Омбудсманнинг мавзуга доир маърузалари ҳам фуқароларнинг Омбудсман фаолиятидан хабардорлигини оширишга кўмаклашди:
- “Давлат ҳокимияти органлари тизимида Конституцион суд: вазифалар ва истиқболлар” мавзусида давра суҳбати (2018 йил май);
- “Ёшлар билан ишлаш самарадорлигини ошириш: муаммолар ва истиқболлар” мавзусида илмий-амалий конференция (2018 йил июнь); 
- “Ижтимоий инновациялар жамиятни юксалтиришнинг муҳим омили сифатида” мавзусида форум (2018 йил сентябрь);
- “Ўзбекистон Республикасининг конституциявий ривожланиши: миллий тикланишдан миллий тараққиётга” мавзусида илмий-амалий конференция (2018 йил декабрь).
Юқорида келтирилганлар билан бир қаторда Омбудсманнинг айрим ижтимоий гуруҳлар ва фуқаролар билан манзилли ва якка тартибдаги ишлари аҳолининг ҳуқуқий билимларини оширишда алоҳида аҳамиятга эга бўлди. Масалан:
- маҳкумлар ва қамоқда сақланаётган бошқа шахслар билан (3 мингдан ортиқ), қишлоқ хўжалиги экинларини йиғиштириш бўйича меҳнат шартномаларини бажарувчи фуқаролар билан (1 мингдан ортиқ), соғлиқни сақлаш муассасаларида сурункали алкоголизм, гиёҳвандлик ёки заҳарвандликдан даволанаётган фуқаролар билан (600 дан ортиқ) учрашувлар;
- Омбудсман шахсий қабули вақтида (949 киши) ва “тўғридан-тўғри линия” телефони орқали (1436 киши) унга ёзма (1781 киши), оғзаки мурожаат этган шахсларга инсон ҳуқуқларини таъминлаш масалалари бўйича маслаҳатлар.
Оммавий ахборот воситалари билан ҳамкорлик фуқароларнинг ҳуқуқий маданиятини, Омбудсман институти фаолиятидан хабардорлигини ошириш бўйича ишларнинг бошқа йўналиши бўлди. Йил давомида “Ўзбекистон 24” янгилик телеканалида 4 та интервью, “Ёшлар” ва “МY5” телеканалида 2 та интервью, “Ўзбекистон” радиоканалида 2 та интервью эфирга узатилди, “Народное слово” ва “Халқ сўзи” газеталарида 3 та мақола чоп этилди, uza.uz, gazeta.uz, podrobno.uz, kun.uz, daryo.uz, ru.sputniknews-uz.com каби янгилик тарқатувчи интернет сайтларида 67 та турли мақола жойлаштирилди.
Омбудсманнинг Ўзбекистон Республикаси Президенти ҳузуридаги Давлат бошқаруви академияси, Ўзбекистон Миллий университети, Алишер Навоий номидаги Тошкент давлат ўзбек тили ва адабиёти университети, Тошкент давлат педагогика институти, Ўзбекистон Республикаси Ички ишлар вазирлиги ҳузуридаги Ёнғин хавфсизлиги институти, ИИВ Академияси, Тошкент юридик коллежи ва бошқа таълим муассасалари тингловчилари билан ўтказилган бир қатор учрашувлари фуқароларнинг инсон ҳуқуқлари соҳасидаги академик билимларини оширишга хизмат қилди.
Одам савдоси ва коррупцияга қарши курашиш бўйича идоралараро комиссиялар, шунингдек Фуқароларнинг кафолатланган меҳнат ҳуқуқларини таъминлаш бўйича парламент комиссияси фаолияти доирасида Омбудсман ва унинг ҳудудий вакиллари марказда ва жойларда 284 та чиқиш қилди.
Умуман олганда, ҳисобот йилида марказда ва жойларда Омбудсман томонидан 14 та тадбир, конференциялар, давра суҳбатлари ва семинарлар давомида 109 та чиқиш ташкил этилди, босма нашрларда 12 та, электрон оммавий ахборот воситаларида 31 та мақола чоп этилди, янгилик тарқатувчи телекўрсатувлар ва радиоэшиттиришларда Омбудсман институти фаолияти тўғрисида 6 та интервью ва репортаж эфирга узатилди.

VI. Инсон ҳуқуқлари соҳасида халқаро ҳамкорликни ривожлантириш

Инсон ҳуқуқлари соҳасидаги қонун ҳужжатлари ва ихтисослашган дастурларга мувофиқ Омбудсман БМТ органлари, Миллий ҳуқуқни ҳимоя қилиш муассасаларининг Глобал альянси, инсон ҳуқуқларини ҳимоя қилиш бўйича бошқа халқаро ва хорижий институтлар билан алоқаларни мустаҳкамлаш, мамлакатда олиб борилаётган ислоҳотлар ва Ўзбекистон томонидан халқаро шартномаларни бажариш бўйича кўрилаётган чора-тадбирлар тўғрисида холис ахборотни хориждаги кенг жамоатчилик орасида тарқатиш ишларида фаол иштирок этди.

Инсон ҳуқуқларини ҳимоя қилиш бўйича миллий ва халқаро институтлар билан ҳамкорлик қилиш, кенг жамоатчиликни мамлакатда олиб борилаётган ислоҳотлардан хабардор қилиш

2018 йилда Ўзбекистонда 22-23 ноябрь кунлари Инсон ҳуқуқлари бўйича Осиё форуми ўтказилиши жаҳон миқёсидаги воқеа бўлди. Тадбир Инсон ҳуқуқлари умумжаҳон декларацияси қабул қилинганлигининг 70 йиллигини нишонлаш доирасида ўтказилди. Форум ишида халқаро ташкилотларнинг, ҳуқуқни муҳофаза қилиш тузилмаларининг, 20 та давлат делегациясининг 120 дан зиёд юқори мартабали вакиллари, шунингдек Ўзбекистонда аккредитациядан ўтказилган дипломатик ваколатхоналар ва халқаро ташкилотларнинг 50 дан ортиқ раҳбарлари иштирок этди. Тошкентда Марказий Осиё мамлакатлари инсон ҳуқуқлари бўйича миллий институтларининг кенгаши ўтказилиши форумнинг муҳим жиҳатларидан бири бўлди. Форум майдонларида Қозоғистон, Тожикистон, Қирғизистон ва Афғонистон омбудсманлари билан учрашувлар ўтказилди.
Ўзбекистон Республикаси Олий Мажлиси Қонунчилик палатаси ва Сенати кенгашларининг 2017 йил 16 июндаги 921-III/КҚ-200-III-сон ва 2018 йил 4 майдаги 1646-III/КҚ-348-III-сон қўшма қарорлари билан тасдиқланган “Бирлашган Миллатлар Ташкилоти Инсон ҳуқуқлари бўйича Олий комиссари бошқармаси билан ҳамкорликни янада ривожлантириш бўйича ҳаракатлар режаси”га ҳамда Дин ёки эътиқод эркинлигини таъминлаш бўйича “йўл харитаси”га мувофиқ Омбудсман томонидан Миллий ҳуқуқни ҳимоя қилиш муассасаларининг Глобал альянсида (МҲҲМГА) аккредитациядан ўтиш бўйича концепция ишлаб чиқилди ва амалга оширилмоқда.  
МҲҲМГАда аккредитациядан ўтиш ва унда аъзоликни қўлга киритиш Омбудсман ҳуқуқий таъминоти ва амалий фаолиятининг БМТнинг “Париж принциплари”га мувофиқлиги эътироф этилишини мустаҳкамлашга кўмаклашади. Бу шунингдек Омбудсманнинг Инсон ҳуқуқлари бўйича Олий комиссари бошқармаси ва БМТнинг бошқа органлари, халқаро институтлар ва хорижий ҳамкорлар билан ҳамкорлик қилиш соҳасини кенгайтириш имконини беради, Ўзбекистоннинг халқаро ташаббусларини илгари суришнинг янги самарали воситаси, БМТнинг шартнома тузилган органларида ва Инсон ҳуқуқлари бўйича кенгашида мамлакатимизда олиб борилаётган демократик ислоҳотлар тўғрисида зарур холис маълумотлар тарқатиш манбаи бўлиб хизмат қилади. 
МҲҲМГАда Омбудсманнинг нутқ сўзлаши Инсон ҳуқуқлари бўйича Олий комиссари бошқармасининг Марказий Осиё учун мўлжалланган бўлими, БМТТДнинг Истанбул маркази ва Ўзбекистондаги БМТТД ваколатхонаси томонидан ҳар томонлама қўллаб-қувватланмоқда. Концепцияга мувофиқ Омбудсман 2018 йилда:
- Женева шаҳрида 2018 йил 21-23 февраль кунлари ўтказилган МҲҲМГАнинг навбатдаги йиллик мажлисида иштирок этди. Унда БМТнинг Инсон ҳуқуқлари бўйича Олий комиссари, жаҳоннинг 140 дан ортиқ мамлакатидаги 160 дан зиёд ҳуқуқни муҳофаза қилиш муассасасининг вакиллари иштирок этди. Ўзбекистон делегацияси МҲҲМГА ишида илк бор иштирок этди ва кузатувчи мақомига эга бўлди. Ташриф чоғида МҲҲМГА директорлар кенгаши раиси Б. Рудольф, БМТТД ва БМТ Инсон ҳуқуқлари бўйича Олий комиссари бошқармаси масъул ходимлари И. Чан, А. Жирар, В. Стефанов ва Р. Коменда, Афғонистон, Латвия, Литва, Молдова, Озарбайжон, Россия, Туркманистон, Туркия, Қирғизистон ва Қозоғистон омбудсманлари билан учрашувлар ўтказилди;
- МҲҲМГА методикаси доирасида Ўзбекистон Республикаси Олий Мажлисининг Инсон ҳуқуқлари бўйича вакили (омбудсман) институтининг салоҳияти баҳоланди. Омбудсман фаолиятини ўрганиш учун Ўзбекистонга миллий ҳуқуқни муҳофаза қилиш муассасалари Осиё-Тинч океани форуми, БМТТД Истанбул маркази ва Марказий Осиёдаги Инсон ҳуқуқлари бўйича Олий комиссари бошқармаси бўлими вакилларидан иборат эксперт гуруҳи ташриф буюрди. 2018 йил 25 сентябрь – 4 октябрь кунлари эксперт гуруҳи томонидан Омбудсман ва унинг минтақавий вакиллари фаолиятининг ташкилий-ҳуқуқий тажрибаси, ҳуқуқни ҳимоя қилиш органлари ва бошқа давлат органлари, фуқаролик жамияти институтлари билан ўзаро ҳамкорлик амалиёти ўрганилди. Экспертлар Ўзбекистон Республикаси Олий Мажлиси Қонунчилик палатаси ва Сенати раҳбарияти томонидан қабул қилинди. Ўрганиш якунлари бўйича Эксперт гуруҳи томонидан Якуний хулоса тайёрланди. Унга мувофиқ МҲҲМГАда аккредитациядан ўтиш учун Омбудсман аризасини киритиш 2019 йил июль ойида режалаштирилмоқда.
Омбудсман томонидан ташкил этилган қуйидаги халқаро давра суҳбатлари ҳисобот йилининг муҳим воқеалари бўлиб, улар халқаро алоқаларни янада мустаҳкамлашга ва мамлакатимизда олиб борилаётган туб демократик ислоҳотлар тўғрисида хориждаги кенг жамоатчилик хабардорлигини оширишга кўмаклашди:
- “Миллий превентив механизмни ташкилий-ҳуқуқий ривожлантириш: халқаро ҳужжатлар, хориж амалиёти ва Ўзбекистон тажрибаси хусусиятлари” (Тошкент шаҳри, 2018 йил 31 май – 1 июнь);
- “Инсон ҳуқуқлари ва эркинликларини таъминлашда Конституция ва Ҳаракатлар стратегияси: қамоқда сақланаётган шахслар ҳуқуқларини ҳимоя қилиш соҳасидаги қонун ҳужжатларини ва амалиётни ривожлантириш” (Тошкент шаҳри, 2018 йил 11 декабрь).
Тадбирлар доирасида иштирокчилар Ҳаракатлар стратегиясининг мазмун-моҳияти ва аҳамияти, уни “Фаол тадбиркорлик, инновацион ғоялар ва технологияларни қўллаб-қувватлаш йили”да амалга ошириш, суд-ҳуқуқ соҳасидаги ислоҳотлар, инсон ҳуқуқлари соҳасидаги қонун ҳужжатларини такомиллаштириш ва Омбудсман институти фаолияти тўғрисида батафсил ахборот олдилар.
Омбудсманнинг қуйидаги мамлакатларга ташрифлари инсон ҳуқуқларини ҳимоя қилиш бўйича хорижий мамлакатларнинг миллий институтлари билан ҳамкорликни янада мустаҳкамлашга, инсон ҳуқуқлари соҳасидаги ислоҳотлар мазмуни ва моҳиятини очиб беришга кўмаклашди:
- “Барқарор тараққиёт мақсадларини амалга оширишда халқаро ва минтақавий ҳамкорликни кучайтириш” мавзусида барқарор тараққиёт бўйича VI Баку халқаро гуманитар форумида иштирок этиш учун Озарбайжон Республикасига (2018 йил 25-26 октябрь). Тадбирда Озарбайжон Президенти И. Алиев, шунингдек инсон ҳуқуқларини ҳимоя қилиш бўйича халқаро ташкилотлар ва миллий институтларнинг 250 дан ортиқ вакили иштирок этди. Тадбир чоғида Омбудсман “Ўзбекистон Ҳаракатлар стратегияси БМТнинг Барқарор тараққиёт мақсадларини амалга оширишнинг самарали механизми сифатида” мавзусида маъруза билан сўзга чиқди, шунингдек Озарбайжон омбудсмани билан учрашув ўтказди;
- “Миллий ҳуқуқни ҳимоя қилиш муассасаларининг биргаликдаги саъй-ҳаракатлари билан қийноққа солишнинг олдини олиш” мавзусида Миллий превентив механизм Форумида иштирок этиш учун Қозоғистон Республикасига (2018 йил 26-27 апрель). Форумда инсон ҳуқуқларини ҳимоя қилиш бўйича халқаро ташкилотлар ва миллий институтларнинг 120 дан зиёд вакили иштирок этди. Тадбир давомида Омбудсман “Ўзбекистон Ҳаракатлар стратегияси ва суд-тергов фаолиятида фуқаролар ҳуқуқлари ва эркинликлари кафолатларини кучайтириш” мавзусида маъруза билан сўзга чиқди, шунингдек Қозоғистон ва Туркманистон омбудсманлари билан учрашувлар ўтказди;
Шунингдек Омбудсман ва унинг вакиллари мамлакатимизда ва хорижда ўтказилган бошқа халқаро тадбирларда иштирок этди ва маърузалар билан сўзга чиқди. Жумладан:
- Женева шаҳрида 2018 йил 21 февралда ташкил этилган Марказий Осиё мамлакатларининг миллий ҳуқуқни ҳимоя қилувчи муассасаларини қўллаб-қувватлаш мақсадида МҲҲМГА, БМТТД, Инсон ҳуқуқлари бўйича Олий комиссари бошқармасининг уч томонлама стратегик ҳамкорлиги: тажриба ва истиқболлар” мавзусида давра суҳбати (Маъруза: “Минтақавий ўзаро ҳамкорлик ва халқаро ҳамкорлик: Ўзбекистоннинг замонавий йўли”);
- Хельсинки шаҳрида 2018 йил 4-8 июнь кунлари “Ҳуқуқни муҳофаза қилувчиларни рағбатлантириш ва ҳимоя қилиш ҳамда уларнинг одил судловдан фойдаланиши борасида инсон ҳуқуқлари бўйича миллий институтларнинг роли” мавзусида ўтказилган Инсон ҳуқуқлари бўйича институтлар академиясининг семинари (Нутқ: “Мамлакатни демократик янгилаш жараёнида фуқаролик жамияти институтлари ролини ошириш чора-тадбирлари ва нодавлат ташкилотлар билан Омбудсманнинг ҳамкорлиги масалалари”);
- Бишкек шаҳрида 2018 йил 6-11 июль кунлари “Экстремистик ва террористик гуруҳлар томонидан ижтимоий-руҳий таъсирга дучор қилинган шахсларни реабилитация қилиш” мавзусида ташкил этилган семинар (Нутқ: “Экстремизмга қарши курашиш, адашиб террорчилик ёки экстремистик ташкилотлар ва гуруҳлар таркибига кириб қолган фуқароларни ҳимоя қилиш чора-тадбирлари”); 
- Бишкек шаҳрида 2018 йил 23-26 сентябрь кунлари “Экстремистик ва террористик хусусиятга эга жиноятлар учун жазони ўтаётган маҳкумлар билан ишлаш” мавзусида бўлиб ўтган семинар (Нутқ: “Суд-текширув фаолиятида фуқаролар ҳуқуқлари ва эркинликлари кафолатлари ҳамда қамоқда сақланаётган шахслар ҳуқуқларини таъминлашда Омбудсман роли”);
- Тошкент шаҳрида 2018 йил 26 октябрь куни “Шахсий дахлсизликни таъминлашнинг суд-ҳуқуқ кафолатларини мустаҳкамлаш соҳасидаги долзарб вазифалар: Ўзбекистон тажрибаси” мавзусида ўтказилган конференция (Маъруза: “Қамоқда сақланаётган шахслар ҳуқуқлари ва эркинликларини ҳимоя қилиш бўйича Омбудсман фаолияти”);
- Тошкент шаҳрида 2018 йил 14 декабрь куни “Барқарор тараққиёт мақсадлари нуқтаи назаридан муносиб бандликни таъминлаш: халқаро амалиёт ва Ўзбекистон тажрибаси” мавзусида ташкил этилган конференция (Маъруза: “Фуқароларнинг меҳнат ҳуқуқларини ҳимоя қилиш бўйича Омбудсман фаолияти”);
- Бишкек шаҳрида 2018 йил 17-19 декабрь кунлари “Таълим, маърифат ва жамият хабардорлигини ошириш, шунингдек инсон ҳуқуқлари соҳасида ижтимоий талқиқотлар ўтказиш” мавзусида бўлиб ўтган Марказий Осиё мамлакатларининг миллий ҳуқуқни ҳимоя қилувчи муассасалари учун Инсон ҳуқуқлари бўйича Олий комиссари бошқармаси семинари (нутқ: “Инсон ҳуқуқлари соҳасида фуқароларнинг ҳуқуқий маданиятини ошириш чора-тадбирлари ва Омбудсманнинг бу соҳадаги фаолияти”);
- Екатеринбург шаҳрида 2018 йил 19 декабрь куни “Яширин бандликка қарши курашиш қулликнинг замонавий шаклларининг олдини олиш сифатида” мавзусида ўтказилган конференция (Маъруза: “Фуқароларнинг меҳнат ҳуқуқларини таъминлаш кафолатлари ва ушбу соҳада қонун ҳужжатлари устидан мониторинг ўтказишда Омбудсман фаолияти”).
Халқаро алоқаларни ривожлантириш борасида инсон ҳуқуқларини ҳимоя қилиш бўйича Австрия, Швейцария, Германия ва Руминия институтлари билан ҳамкорликни янада мустаҳкамлашга доир чора-тадбирлар ва таклифлар маслаҳатлашувлар вақтида муҳокама этиш учун Омбудсман томонидан тайёрланди ва Ташқи ишлар вазирлигига киритилди.

Инсон ҳуқуқлари ва эркинликлари соҳасидаги халқаро шартномаларни Ўзбекистон Республикаси томонидан бажариш жараёни тўғрисида халқаро ва хорижий институтларни хабардор қилиш

2018 йилда Омбудсман ва унинг вакиллари инсон ҳуқуқлари соҳасидаги халқаро шартномаларни амалга ошириш муҳокамасига бағишланган халқаро тадбирлар ишида иштирок этди. Хусусан:
- БМТ Ногиронлар ҳуқуқлари бўйича қўмитасининг ва Миллий ҳуқуқни ҳимоя қилиш муассасалари Глобал альянсининг ногиронлар ҳуқуқларини таъминлаш соҳасидаги халқаро тажрибани муҳокама этишга бағишланган қўшма мажлисида. Мажлис 2018 йил 23 февраль куни Женева шаҳрида бўлиб ўтди. Мажлисда Омбудсман вакили “Ногирон шахсларни қўллаб-қувватлаш тизимини такомиллаштириш ҳамда уларнинг ҳуқуқ ва эркинликларини ҳимоя қилиш кафолатларини кучайтириш чора-тадбирлари дастури тўғрисида” мавзусида нутқ сўзлади;
- Варшава шаҳрида 2018 йил 10-21 сентябрь кунлари ўтказилган инсон мезони соҳасидаги мажбуриятлар иштирокчи давлатлар томонидан бажарилишини кўриб чиқиш бўйича ЕХҲТнинг йиллик кенгашида. Кенгашда Омбудсман вакили “БМТ Париж принципларига мувофиқ Ўзбекистон Омбудсмани институтини мустаҳкамлаш” мавзусида маъруза билан сўзга чиқди;
- Тошкент шаҳрида 2018 йилнинг 17-21 декабрь кунлари ўтказилган ҳамда Иқтисодий ҳамкорлик ва тараққиёт ташкилотининг коррупцияга қарши курашиш бўйича Истанбул ҳаракатлар режаси мониторингининг тўртинчи босқичини амалга оширишга бағишланган бир қатор тадбирларда. Мазкур тадбирларда Омбудсман вакили “Фуқароларнинг ахборотдан фойдаланишга доир ҳуқуқларини таъминлаш ҳамда давлат ва жамият ишларини бошқаришда иштирок этиш” масалалари бўйича мавзуга доир сессияларда сўзга чиқди.
Шунингдек, Омбудсман инсон ҳуқуқлари соҳасидаги халқаро шартномаларни бажариш бўйича Ўзбекистон Республикаси миллий маърузаларини тайёрлашда иштирок этди ҳамда қуйидагиларга мамлакатда кўрилаётган чора-тадбирлар ва Омбудсманнинг тегишли йўналишлардаги фаолияти тўғрисида ахборот-таҳлилий материаллар юборди: 
Инсон ҳуқуқлари бўйича Миллий марказга: 
- қуролли тўқнашувларда болаларнинг иштирокига доир Бола ҳуқуқлари тўғрисидаги БМТ конвенциясига оид Факультатив баённома низомларини Ўзбекистон томонидан бажариш юзасидан саволномага оид материаллар (2018 йил январь); 
- Ўзбекистоннинг бирлашган Учинчи ва Тўртинчи даврий маърузаси бўйича  БМТ Бола ҳуқуқлари бўйича қўмитасининг Якунловчи мулоҳазаларини бажариш юзасидан саволномага оид материаллар (2018 йил январь); 
- БМТ Инсон ҳуқуқлари бўйича кенгашининг Универсал даврий шарҳи доирасида Ўзбекистон Республикаси Учинчи миллий маърузасини кўриб чиқишга оид материаллар (2018 йил май);
- Ўзбекистоннинг Саккизинчи-тўққизинчи миллий маърузасини кўриб чиқиш якунлари бўйича ирқий камситишинг барча шаклларини бартараф этиш юзасидан БМТ конвенциясини бажаришга доир Ўзбекистоннинг Ўнинчи-ўн иккинчи маърузасига оид материаллар (2018 йил июнь);
- 2015-2018 йилларда фуқаролик ва сиёсий ҳуқуқлар тўғрисидаги халқаро пактни бажариш юзасидан БМТ Инсон ҳуқуқлари бўйича қўмитасининг Якунловчи мулоҳазаларини амалга ошириш (2018 йил июль);
- Ўзбекистоннинг Саккизинчи-тўққизинчи миллий маърузасини кўриб чиқиш якунлари юзасидан ирқий камситишинг барча шаклларини бартараф этиш бўйича БМТ қўмитасининг тавсияларини бажаришга доир Миллий ҳаракатлар режасини амалга ошириш (2018 йил июль). 
Адлия вазирлигига: 
- Ўзбекистоннинг миллий маърузаларини кўриб чиқиш якунлари бўйича БМТнинг Инсон ҳуқуқлари бўйича кенгаши ва шартнома тузилган органлари тавсияларини бажариш юзасидан Миллий ҳаракатлар режасига қўшимча (III бўлимда) назарда тутилган тадбирларни амалга ошириш (2018 йил декабрь).
Ўзбекистон Хотин-қизлар қўмитасига: 
- БМТ Бола ҳуқуқлари бўйича қўмитасининг тавсияларини бажариш юзасидан Миллий ҳаракатлар режасини амалга ошириш (2018 йил февраль ва июнь);
- хотин-қизларга нисбатан камситишнинг барча шаклларини бартараф этиш бўйича БМТ қўмитасининг тавсияларини бажариш юзасидан Миллий ҳаракатлар режасини амалга ошириш (2018 йил июль ва октябрь). 
Бундан ташқари, Омбудсман томонидан қуйидаги лойиҳаларга таклифлар ишлаб чиқилди ва Инсон ҳуқуқлари бўйича Миллий марказга юборилди:
- 2017-2020 йилларда Ўзбекистон Республикасида БМТнинг Устав ва шартнома тузилган органлари тавсияларини амалга оширишда кўмаклашиш бўйича тадбирлар режаси (2018 йил январь);
- Дин ёки эътиқод эркинлигини таъминлаш бўйича “йўл харитаси” (2018 йил апрель);
- 2019-2021 йилларда инсон ҳуқуқлари бўйича Универсал даврий шарҳ доирасида Ўзбекистон Республикаси Учинчи Миллий маърузасини кўриб чиқиш якунлари бўйича инсон ҳуқуқларига доир БМТ Кенгаши тавсияларини бажариш юзасидан Миллий ҳаракатлар режаси (2018 йил декабрь).
Омбудсман томонидан АҚШ Давлат департаментининг “Жаҳонда эътиқод эркинлиги тўғрисида”ги (2018 йил январда Ташқи ишлар вазирлигига юборилди), “Жаҳонда инсон ҳуқуқлари ҳолати тўғрисида”ги (2018 йил майда Адлия вазирлигига юборилди) ва Европа иттифоқининг “2017 йилда жаҳонда инсон ҳуқуқлари ва демократия тўғрисида”ги (2018 йил июнда Инсон ҳуқуқлари бўйича Миллий марказга юборилди) маърузаларига изоҳлар тайёрланди.
Шу йўналишда Омбудсман томонидан “Давлат ҳаёти ва фаолиятининг турли соҳаларида фуқаролар ҳуқуқлари ҳимоясини таъминлаш юзасидан Ўзбекистонда кўрилаётган чора-тадбирларинг мазмун-моҳияти тўғрисида маъруза”га доир материаллар, шунингдек уларни жаҳон ҳамжамиятига фаол ва тизимли етказишга доир дастурга таклифлар тайёрланди ва Ўзбекистон Республикаси Олий Мажлиси Сенатига юборилди (2018 йил февраль).
Шу билан бир қаторда инсон ҳуқуқлари ва эркинликларини таъминлаш бўйича кўрилаётган чора-тадбирлар Омбудсман ва қуйидагилар ўртасидаги учрашувлар чоғида очиб берилди:
- БМТ Инсон ҳуқуқлари бўйича Олий комиссари бошқармасининг минтақавий вакили Р. Коменда (2018 йил февраль, сентябрь ва ноябрь); 
- “Human Rights Watch” халқаро ҳукуматга қарашли бўлмаган ташкилот вакили С. Свердлов (2018 йил март ва ноябрь);
- демократия ва давлат бошқаруви масалалари юзасидан халқаро алоқаларни ривожлантириш бўйича АҚШ агентлиги вакили С. Логан (2018 йил апрель);
- инсон ҳуқуқлари, демократия ва меҳнат масалалари бўйича АҚШ Давлат котиби ёрдамчиси ўринбосари Р. Берри (2018 йил апрель);
- Европада хавфсизлик ва ҳамкорлик ташкилотининг гендер масалалари бўйича вакили М. Вервир (2018 йил ноябрь);
- ЕХҲТ Демократик институтлар ва инсон ҳуқуқлари бўйича бюроси директори И. Гисладоттир (2018 йил ноябрь);  
- БМТ бола ҳуқуқлари бўйича қўмитаси раиси Р. Винтер (2018 йил декабрь);
- “Халқаро инқироз гуруҳи” (2018 йил февраль), Германия халқаро ҳамкорлик бўйича жамияти (2018 йил май), Шарқий Европа ва Марказий Осиё бўйича ЕИ кенгаши ишчи гуруҳи (2018 йил май), “Амнести интернейшнл” (2018 йил май), “Вестминстер демократия жамғармаси” (2018 йил август), “Норвегия Хельсинки қўмитаси” (2018 йил сентябрь), АҚШ Конгрессининг Европада ҳамкорлик ва хавфсизлик комиссияси (Хельсинки комиссияси) (2018 йил ноябрь) делегациялари. 
Умуман олганда, ҳисобот даври мобайнида Омбудсман томонидан 2 та халқаро тадбир ташкил этилди, у 29 та тадбирда, шу жумладан 24 та тадбирда маъруза билан иштирок этди. Шундан 12 та маъруза хорижий мамлакатларда ўтказилган тадбирларда янгради, хорижий давлатларнинг 22 нафар омбудсмани билан, шунингдек халқаро ва хорижий институтларнинг 17 та делегацияси билан учрашувлар ўтказилди.

VII. Инсоннинг конституциявий ҳуқуқлари ва эркинликларига риоя этилиши бўйича комиссиянинг фаолияти

“Ўзбекистон Республикаси Олий Мажлисининг Инсон ҳуқуқлари бўйича вакили (омбудсман) тўғрисида”ги Ўзбекистон Республикаси Қонунига мувофиқ  Омбудсман ҳузурида Инсоннинг конституциявий ҳуқуқлари ва эркинликларига риоя этилиши бўйича комиссия фаолият кўрсатмоқда. Комиссиянинг айрим аъзолари жамоатчилик асосида Омбудсман ҳудудий вакили функцияларини бажаради. Комиссия ва ҳудудий вакиллар фаолияти Олий Мажлис палаталари кенгашларининг 2017 йил 29 декабрдаги Қўшма қарори билан тасдиқланган қуйидаги низомлар билан тартибга солинади:
- “Ўзбекистон Республикаси Олий Мажлисининг Инсон ҳуқуқлари бўйича вакили (омбудсман) ҳузуридаги Инсоннинг конституциявий ҳуқуқлари ва эркинликларига риоя этилиши бўйича комиссия тўғрисида”;
- “Қорақалпоғистон Республикаси, вилоятлар ва Тошкент шаҳридаги  Ўзбекистон Республикаси Олий Мажлисининг Инсон ҳуқуқлари бўйича вакили (омбудсман) тўғрисида”.
Йил мобайнида Тошкент шаҳрида Комиссиянинг иккита мажлиси, шунингдек Самарқанд ва Бухоро шаҳарларида Омбудсман ҳудудий вакиллари иштирокида сайёр кенгашлар ўтказилди.
Комиссиянинг 2018 йил 14 февраль куни ташкил этилган мажлисида кун тартибига мувофиқ қуйидагилар муҳокама этилди:
- Омбудсманнинг 2017 йилдаги фаолияти тўғрисидаги ҳисоботдан келиб чиқадиган Комиссия аъзолари ва Омбудсман ҳудудий вакилларининг вазифалари; Ҳаракатлар стратегиясини “Фаол тадбиркорлик, инновацион ғоялар ва технологияларни қўллаб-қувватлаш йили”да амалга оширишга оид Давлат дастурига мувофиқ Омбудсманнинг 2018 йилга мўлжалланган Тадбирлар режасини, шунингдек инсон ҳуқуқлари соҳасидаги ихтисослашган дастурларни қабул қилиш ва амалга ошириш;
- Қорақалпоғистон Республикаси Жўқорғи Кенгесини, вилоятлар ва Тошкент шаҳар халқ депутатлари кенгашларини инсон ҳуқуқлари, эркинликлари ва қонуний манфаатларини ҳимоя қилиш бўйича фаолият тўғрисида хабардор қилиш, ҳуқуқни қўллаш амалиёти устидан мониторинг ўтказиш, аҳоли мурожаатларини кўриб чиқиш ва унинг ҳуқуқий маданиятини ошириш ишларида маҳаллий давлат ҳокимияти органлари, фуқаролик жамияти институти билан ҳамкорлик қилиш масалалари; 
- коррупцияга қарши курашиш, одам савдоси, фуқароларнинг кафолатланган меҳнат ҳуқуқларини таъминлаш бўйича комиссиялар фаолиятида ҳудудий вакилларнинг иштироки.
Комиссиянинг 2018 йил 31 май куни бўлиб ўтган мажлиси доирасида қуйидаги масалалар кўриб чиқилди:
- “Ўзбекистон Республикаси Олий Мажлисининг Инсон ҳуқуқлари бўйича вакили (омбудсман) тўғрисида”ги Ўзбекистон Республикаси Қонунига ўзгартиш ва қўшимчалар киритиш, қийноққа солишнинг ва муомалада бўлиш ҳамда жазолашнинг бошқа шафқатсиз, ғайриинсоний ёки қадр-қимматни таҳқирловчи турларининг олдини олиш бўйича чора-тадбирлар тизимини жорий этишни назарда тутувчи тегишли низомларни (миллий превентив механизмни) ишлаб чиқиш, бу соҳада парламент назоратини кучайтириш;
- Ўзбекистон Республикаси Президентининг “Инсон ҳуқуқлари умумжаҳон декларацияси қабул қилинганининг 70 йиллигига бағишланган тадбирлар дастури тўғрисида” 2018 йил 5 майдаги Фармонидан, Олий Мажлис палаталари кенгашларининг 2018 йил 4 майдаги 1646-III/КҚ-348-III-сон Қўшма қарори билан тасдиқланган Дин ёки эътиқод эркинлигини таъминлаш бўйича “йўл харитаси”дан келиб чиқадиган вазифалар.
Бундан ташқари, 2018 йил 25-28 сентябрь кунлари Тошкент, Самарқанд ва Бухоро шаҳарларида Омбудсман ҳудудий вакиллари билан бир қатор кенгашлар ўтказилди. Тадбирларда инсон ҳуқуқларини ҳимоя қилишда Омбудсман ва унинг ҳудудий вакиллари фаолиятини янада такомиллаштириш, фуқаролар мурожаатларини кўриб чиқиш, аҳоли ҳуқуқий маданиятини ошириш бўйича тадбирлар ташкил этиш масалалари муҳокама этилди.
2018 йилда Омбудсман ҳудудий вакиллари манзилига 651 та мурожаат тушди, шу жумладан ижтимоий-иқтисодий ҳуқуқларни таъминлаш масалалари бўйича 471 та, шахсий масалалар бўйича 164 та, сиёсий масалалар бўйича 9 та ва фуқароларнинг экологик ҳуқуқлари бўйича 7 та мурожаат тушди.
Маҳаллий давлат ҳокимиятининг ваколатли органлари жамоат ташкилотлари билан мазкур мурожаатларни кўриб чиқиш якунлари бўйича 98 та кам таъминланган оилага моддий ёрдам олишда ва уй-жой маиший шароитларини яхшилашда ёрдам кўрсатилди, 45 нафар мурожаат этувчи ишга жойлаштирилди, 23 нафар мурожаат этувчига вояга етмаган болаларни тарбиялаш учун алиментлар ундиришда, 27 нафар ёлғиз кекса фуқарога малакали тиббий ёрдам олишда, 18 нафар мурожаат этувчига пенсия миқдорини аниқлашда, 19 нафар мурожаат этувчига ногиронлик даражасини белгилашда ёрдам кўрсатилди.
Аҳолининг ҳуқуқий маданиятини ошириш чора-тадбирлари доирасида Омбудсманнинг минтақавий вакиллари томонидан жойларда 73 та тадбир ўтказилди. Мазкур тадбирлар Ҳаракатлар стратегиясини “Фаол тадбиркорлик, инновацион ғоялар ва технологияларни қўллаб-қувватлаш йили”да амалга оширишга оид Давлат дастурига мувофиқ кўрилаётган чора-тадбирлардан фуқароларнинг хабардорлигини оширишга, “Ўзбекистон Республикаси Олий Мажлисининг Инсон ҳуқуқлари бўйича вакили (омбудсман) тўғрисида”ги, “Жисмоний ва юридик шахсларнинг мурожаатлари тўғрисида”ги (янги таҳрири), “Коррупцияга қарши курашиш тўғрисида”ги, “Одам савдосига қарши курашиш тўғрисида”ги Ўзбекистон Республикаси қонунлари, Ўзбекистон Республикасининг Меҳнат кодекси мазмуни ва моҳиятини очиб беришга кўмаклашди.
Шунингдек Омбудсманнинг ҳудудий вакиллари 308 та конференция, давра суҳбати ва семинар ишида иштирок этди ва 223 та тадбирда маъруза билан сўзга чиқди, ҳудудий босма нашрларда 41 та мақола чоп этди ва маҳаллий телерадиоканалларга 39 та интервью берди.
Омбудсманнинг ҳудудий вакиллари томонидан доимий равишда қамоқда сақланаётган шахслар ҳуқуқлари ва эркинликларини таъминлашга кўмаклашиш, ўз ҳуқуқларини ҳимоя қилиш воситалари ва механизмлари тўғрисида уларнинг ҳуқуқий билимларини ошириш бўйича ишлар амалга оширилмоқда. 2018 йил давомида Омбудсманнинг ҳудудий вакиллари томонидан 23 та жазони ижро этиш муассасасига 74 та мониторинг ташрифи амалга оширилди, 600 дан зиёд маҳкум билан суҳбатлар ўтказилди, шундан 159 та суҳбат якка тартибда ўтказилди.
2018 йилда Омбудсманнинг Бухоро, Навоий ва Фарғона вилоятларидаги минтақавий вакиллари Инсон ҳуқуқлари бўйича Олий комиссари бошқармаси  ва “Халқаро қамоқхона ислоҳоти” халқаро ҳукуматга қарашли бўлмаган ташкилот томонидан ташкил этилган маҳкумлар ҳуқуқларини таъминлаш соҳасидаги касбий билимларни ошириш бўйича семинарларда иштирок
этди (Бишкек шаҳрида).

VIII. Омбудсман фаолиятини ҳуқуқий таъминлашни ва амалий жиҳатларини баҳолаш

Ўзбекистон Республикаси Олий Мажлиси Қонунчилик палатаси ва Сенати кенгашларининг 2017 йил 16 июндаги 921-III/КҚ-200-III-сон ва 2018 йил 4 майдаги 1646-III/КҚ-348-III-сон қўшма қарорлари билан тасдиқланган “Бирлашган Миллатлар Ташкилоти Инсон ҳуқуқлари бўйича Олий комиссари бошқармаси билан ҳамкорликни янада ривожлантириш бўйича ҳаракатлар режаси”га ҳамда Дин ёки эътиқод эркинлигини таъминлаш бўйича “йўл харитаси”га мувофиқ Омбудсман томонидан Миллий ҳуқуқни ҳимоя қилиш муассасаларининг Глобал альянсида (МҲҲМГА) аккредитациядан ўтиш бўйича концепция ишлаб чиқилди ва амалга оширилмоқда.
БМТ Бош ассамблеясининг 2014 йил 18 декабрдаги  “Инсон ҳуқуқларини рағбатлантириш ва ҳимоя қилишда омбудсман институтлари ва воситачиси ҳамда бошқа миллий ҳуқуқни ҳимоя қилиш муассасалари роли” деб номланган 69/168-сон резолюциясида омбудсман институтларига “БМТ тизимида фаолият кўрсатадиган инсон ҳуқуқлари бўйича тегишли органлар билан самарали ҳамкорлик қилиш имкониятига эга бўлиш учун БМТ Инсон ҳуқуқлари бўйича Олий комиссари бошқармаси (ИҲОКБ) билан ҳамкорликда фаолият олиб борган ҳолда инсон ҳуқуқлари ҳимоясини рағбатлантириш билан шуғулланувчи миллий муассасалар Халқаро мувофиқлаштирувчи қўмитасида ўзининг аккредитациядан ўтказиш тўғрисида илтимос қилишни” тавсия этади.
МҲҲМГА – Швейцарияда юридик шахс сифатида рўйхатга олинган халқаро нотижорат ташкилотдир. Альянснинг мақсади – миллий ҳуқуқни ҳимоя қилиш муассасасининг (МҲҲМ) ИҲОКБ билан ҳамкорлигини мустаҳкамлаш, улар БМТ Париж принципларига мувофиқлигини баҳолаш, БМТнинг Инсон ҳуқуқлари бўйича кенгаши ва шартнома тузилган органлари тадбирлари ва мажлисларида иштирок этишда МҲҲМга кўмаклашиш.
МҲҲМГАда аккредитациядан ўтиш ва унга аъзо бўлиш БМТ ҳужжатларига мувофиқ МҲҲМ фаолиятини халқаро эътироф этишнинг шакли ҳисобланади.
Аккредитация БМТнинг Париж принципларига мувофиқлиги учун мақомлар таснифига мувофиқ амалга оширилади: 
“А” – тўлиқ мувофиқлик, МҲҲМГАда ва унинг минтақавий тузилмаларида лавозимни эгаллаш ҳуқуқига эга, МҲҲМГА мажлисларида, БМТнинг инсон ҳуқуқлари бўйича шартнома тузилган органларида ва бошқа органларида овозга эга (шу жумладан, муҳокама этилаётган масалалар бўйича кун тартибини шакллантириш ва материаллар тақдим этиш);
“В” – қисман мувофиқлик, МҲҲМГА тадбирларида, БМТнинг шартнома тузилган органларида ва бошқа органларида кузатувчи сифатида иштирок этишга ваколатли;
“С” – мувофиқ келмаслик, Бюро (Директорлар кенгаши) раиси рози бўлса, МҲҲМГА тадбирларида иштирок этиш имкониятига эга.
Аккредитациядан ўтказишда Аккредитация бўйича кичик қўмита Париж принципларига мувофиқ МҲҲМ фаолияти ҳуқуқий таъминлашнинг 200 дан ортиқ кўрсаткичини ва инсон ҳуқуқларини ҳимоя қилиш бўйича ишнинг амалий натижаларини ҳисобга олади. Қуйидагилар уларнинг асосийлари ҳисобланади:
- конституциявий ҳужжатда ёки қонун ҳужжатида инсон ҳуқуқларини ҳимоя қилиш бўйича миллий муассаса ваколатларини, таркибини ва фаолияти йўналишларини белгилаш;
- кўриб чиқиш учун киритиш ҳуқуқи: қонунчилик ташаббуси субъектлари – қонун ҳужжатларини ривожлантириш, халқаро шартномаларга қўшилиш ва уларни амалга оширишда кўмаклашиш бўйича таклифлар; давлат ҳокимияти ва бошқаруви органлари – инсон ҳуқуқлари соҳасидаги қонуности ҳужжатларини такомиллаштириш бўйича таклифлар, шунингдек инсон ҳуқуқлари бузилган ҳолатларни бартараф этиш бўйича тавсиялар;
- инсон ҳуқуқлари бузилиши ҳолларини кўриб чиқиш ҳуқуқи ва шу муносабат билан давлат ҳокимияти ва бошқаруви органлари мансабдор шахсларининг ахборотини эшитиш, улардан тегишли материаллар олиш;
- мурожаат этувчилар манфаатларини кўзлаб судларга, қонунлар ва бошқа норматив-ҳуқуқий ҳужжатларнинг конституциявий нормаларга мувофиқлиги масалаларини кўриб чиқиш тўғрисида конституциявий суд органларига ариза ва даъволар киритиш ҳуқуқи;
- мамлакатда инсон ҳуқуқларини таъминлаш тўғрисида маърузалар ишлаб чиқиш, уларни давлат ҳокимияти ва бошқаруви органлари, шунингдек кенг жамоатчилик эътиборига етказиш, шу жумладан ОАВ орқали етказиш ҳуқуқи;
- ННТ ва фуқаролик жамиятининг бошқа институтлари, инсон ҳуқуқлари соҳасидаги олимлар ва экспертлар иштирокида ҳайъат ва экспертлар гуруҳларини тузиш ҳуқуқи;   
- ходимлар самарали фаолият кўрсатиши ва уларни сақлаб туриш учун муассаса мустақиллигини, молиявий жиҳатдан мустақиллигини таъминлаш, Давлат бюджетида харажатларни алоҳида қаторда акс эттириш;
- ННТ ва фуқаролик жамиятининг бошқа институтлари билан инсон ҳуқуқларини ҳимоя қилиш бўйича ишларда ҳамкорлик қилиш, маърифий фаолият олиб бориш; 
- БМТнинг шартнома тузилган органлари учун миллий маърузалар ишлаб чиқишда иштирок этиш, улар билан, шунингдек инсон ҳуқуқлари соҳасидаги бошқа халқаро ва хорижий институтлар билан ҳамкорлик қилиш.
Мустақил халқаро экспертлар томонидан МҲҲМ салоҳиятини баҳолаш аккредитация ўтказиш жараёнининг ажралмас қисми ҳисобланади. Бу жараён муайян МҲҲМ мақомини аниқлашда МҲҲМГА томонидан холисроқ қарор қабул қилишга кўмаклашади.
Олий Мажлиснинг Инсон ҳуқуқлари бўйича вакили институти мазкур тадқиқот ўтказилишини уюштирган Марказий Осиёдаги илк МҲҲМдир. 2018 йил 25 сентябрь – 4 октябрь кунлари МҲҲМГА, ИҲОКБ ва БМТТД Осиё-Тинч океани форуми вакилларидан таркиб топган 4 нафар мустақил халқаро экспертдан иборат гуруҳ Омбудсман “салоҳиятига баҳони” ўрганиш ва ишлаб чиқиш учун Ўзбекистонга келди. Тадқиқот МҲҲМГА ва ИҲОКБ методикасига мувофиқ ўтказилди.
Ўрганиш жараёнида Омбудсман Котибияти ходимлари ва ҳудудий вакиллари билан жамоавий ва якка тартибда интервьюлар ўтказилди, улар томонидан МҲҲМГА саволномаси бўйича жавоблар ҳам тўлдирилди.
Бундан ташқари, гуруҳ томонидан давлат органлари вакиллари (Бош прокуратура, ички ишлар, адлия, соғлиқни сақлаш, халқ таълими вазирликлари) ва нодавлат нотижорат ташкилотлари (Ўзбекистон Хотин-қизлар қўмитаси, Ўзбекистон Касаба уюшмалари федерациялари кенгаши, Ўзбекистон адвокатлар палатаси) вакиллари билан бир қатор жамоавий учрашувлар ўтказилди. Учрашувлар Самарқанд ва Бухоро шаҳарларида республика ва ҳудудий даражаларда ўтказилди.
Эксперт гуруҳи Қонунчилик палатаси спикери ўринбосари Н. Умаров ва Ўзбекистон Республикаси Олий Мажлиси Сенати Раиси ўринбосари С. Артиқова томонидан қабул қилинди.
Умуман олганда, ўрганиш чоғида давлат ва жамоат ташкилотларининг 100 дан ортиқ ходимидан сўров ўтказилди. Ташкилотларнинг Омбудсман билан ҳамкорлик даражасини, ташкилотлар Омбудсманнинг тавсияларини қабул қилиш даражасини аниқлаш, инсон ҳуқуқ ва эркинликларини ҳимоя қилишда Омбудсман ролини янада кучайтириш бўйича таклифларни умумлаштириш ўтказилган сўровларнинг асосий мақсади бўлди.
Тадқиқотлар натижаларини умумлаштириш якунлари бўйича Эксперт гуруҳи томонидан 2019 йил 17 январь куни “Олий Мажлиснинг Инсон ҳуқуқлари бўйича вакили салоҳиятини баҳолаш тўғрисида” Якунловчи ҳисобот тақдим этилди.
Эксперт гуруҳи ҳисоботи таҳлили қуйидаги асосий жиҳатларни белгилаш имконини берди:
I. Ўзбекистонда демократик жараёнларни тез суръатлар билан ривожлантиришга кўмаклашадиган янги сиёсий муҳит шакллантирилди. 
1. Экспертлар давлат сиёсатининг асоси сифатида инсон ҳуқуқлари принципларини илгари суришда, қонун устуворлигини, суд тизимини ва парламент назоратини мустаҳкамлашда Ўзбекистон Республикаси Президенти Ш.М. Мирзиёев ролини алоҳида ажратиб кўрсатдилар. Аҳолини ташвишга солаётган ижтимоий-сиёсий ва социал-иқтисодий масалаларни ҳал этишда Президент Халқ қабулхоналари фаолиятининг, шунингдек афв этиш тўғрисида қабул қилинган ҳужжатларнинг самарадорлиги ҳам улар томонидан эътироф этилди.
2. Экспертлар қулай сиёсий муҳитнинг бевосита Олий Мажлиснинг Инсон ҳуқуқлари бўйича вакили институти ривожланишига таъсирини эътироф этишди. Хусусан, қуйидагилар қайд этилди:
- БМТнинг Париж ва Белград принципларига мувофиқ фаолиятнинг мустаҳкам ҳуқуқий асослари. 2017 йилда қабул қилинган Омбудсман фаолияти тўғрисидаги қонунда инсон ҳуқуқларини самарали ҳимоя қилиш учун кенг ва ишончли ваколатлар берилган, шунингдек мазкур қонун Омбудсманнинг қонун ижодкорлиги жараёнидаги таъсирчан роли ва жамиятдаги юксак нуфузи ифодасидир. Ҳуқуқий майдон Омбудсман мустақиллигининг ва дахлсизлиги кафолатларининг юқори даражасини таъминлайди.
- парламент, ҳукумат ва фуқаролик жамияти билан ўзаро ҳамкорликнинг маҳсулдор шакллари. Экспертлар махсус маърузалар ва давлат ҳокимияти органлари мансабдор шахсларининг хабарларини эшитиш бўйича парламент билан, идоралараро комиссиялар доирасида ҳукумат билан, Президентнинг “Ҳудудларнинг жадал ижтимоий-иқтисодий ривожланишини таъминлашга доир устувор чора-тадбирлар тўғрисида” 2017 йил 8 августдаги қарорига мувофиқ аҳолининг заиф қатламларини ҳимоя қилишда фуқаролик жамияти билан самарали ҳамкорлик олиб борилганини эътироф этдилар.
- қамоқда сақлаш муассасалари ва жойларига монеликсиз кириш ҳуқуқига бўлган мандатдан фаол фойдаланиш. Экспертлар мазкур соҳадаги қонун ҳужжатларини ва амалиётни кучайтириш учун парламент билан биргаликда “Қийноққа солишнинг ва муомалада бўлиш ҳамда жазолашнинг бошқа шафқатсиз, ғайриинсоний ёки қадр-қимматни таҳқирловчи турларининг олдини олиш бўйича назорат-таҳлил тадбирларини ташкил этиш ва ўтказиш жадвали”ни амалга ошириш долзарб эканини ажратиб кўрсатдилар. Шунингдек жиноят ишларини кўриб чиқишда суд мажлисларида Омбудсманнинг иштирок этиши амалиёти муҳим экани қайд этилди. Жамоат ташкилотлари, шу жумладан “Хьюман Райтс Вотч” ҳукуматга қарашли бўлмаган халқаро ташкилоти ва БМТ Болалар жамғармаси экспертларининг мониторинг гуруҳларига жалб этилиши ижобий қабул қилинди.
II. Экспертлар инсон ҳуқуқларини таъминлаш тизимини ва Омбудсман институтини мустаҳкамлаш юзасидан қуйидаги таклиф ва тавсияларни киритдилар:
- жамиятда ҳуқуқий маданиятни юксалтириш бўйича ишларни кучайтириш. Экспертларнинг таъкидлашича, инсон ҳуқуқлари ва мажбуриятлари базавий тушунчаси бевосита миллий ўзликни англаш билан боғлиқ. Уларнинг фикрича, давлат ташкилотлари хизматчилари орасида ўзини ўзи таҳлил қилишга, ўз камчиликларини танқидий кўриб чиқишга тайёрликни, инсон ҳуқуқлари соҳасидаги муаммоларни ва уларни ҳал этиш йўлларини излаб топиш қобилиятини шакллантириш муҳимдир. Айни вақтда экспертларга кўра фуқаролар қонунда назарда тутилган мажбуриятларга риоя қилиши, ўз ҳуқуқларини қандай қилиб амалга ошириш ҳақида билимга эга бўлиши, агар ўз ҳуқуқлари бузилса, уларни миллий маданиятга мувофиқ ҳолда тиклашда давлат билан амалий йўл излаши керак;
- соҳага доир масалаларни ҳал этиш учун ихтисослашган омбудсманларни яратиш механизмидан фойдаланмаслик. Бу механизм ихтисослашган омбудсман мандатининг тор йўналиши туфайли бирор-бир вазифани ҳал қилишга тизимли ёндашув ҳисобланмайди. У аралаш соҳаларда жараёнларни қамраб олиш ва ўрганиш, умумий манзарани шакллантириш имкониятига эга бўлмайди. Бундан ташқари, мавжуд институтни модернизация қилиш ва унга аниқ вазифа ва ресурсларни юклашдан кўра янги тузилма ташкил этиш давлат учун кўпроқ харажат талаб қилади. Халқаро ҳамжамият концептуал нуқтаи назардан ихтисослашган омбудсманларни ягона миллий ҳуқуқни ҳимоя қилиш муассасаси остида бирлаштиришга интилади. 
- қуйидаги мавжуд муаммоли масалаларни ҳал қила оладиган Омбудсман институтини ривожлантиришнинг узоқ муддатли (уч йиллик) режасини ишлаб чиқиш: ҳудудий вакиллар ва улар девонлари фаолиятини молиялаштириш; гендер мувозанатга риоя этиш, мурожаатлар устидан, уларни умумлаштириш ва таҳлил қилиш учун дастурий маҳсулотлар устидан мониторингни ташкил этиш (тегишли муассасалар фаолияти ўзига хосликларидан келиб чиққан ҳолда) ва мурожаатларни кўриб чиқиш бўйича услубий йўриқномалар ишлаб чиқиш. Бундан ташқари, экспертлар хотин-қизлар, вояга етмаганлар ва ногиронлиги бўлган шахслар ҳуқуқларини ҳимоя қилиш масалалари бўйича Омбудсман ўринбосарлари лавозимларини жорий этиш истиқболини, шунингдек “amicus curiae” принципи доирасида омбудсманнинг суд билан ҳамкорлигини мустаҳкамлаш чораларини кўриб чиқишни тавсия қилдилар (“amicus curiae” – лотинчада “суд дўсти” деган маънони билдириб, суд жараёнида мустақил эксперт-ҳуқуқий ахборот тақдим этилишидир. АҚШ, Буюк Британия, ЕИ мамлакатларида, халқаро судларда қўлланилади).

IX. Инсон ҳуқуқлари соҳасидаги қонун ҳужжатлари ва амалиётини янада такомиллаштириш бўйича тавсиялар ва таклифлар

Омбудсман фаолияти натижаларини умумлаштириш, жисмоний ва юридик шахслар мурожаатларини ўрганиш инсон ҳуқуқлари соҳасидаги қонун ҳужжатлари ва амалиётини янада такомиллаштириш бўйича тавсиялар ва таклифлар ишлаб чиқиш имконини берди:
1. Инсоннинг шахсий ҳуқуқлари ва эркинликлари соҳасида:
- БМТнинг вояга етмаганлар орасида жиноятнинг олдини олиш учун бошқарув принциплари (Ар-Риёд бошқарув принциплари) Ўзбекистон Республикаси норматив-ҳуқуқий ҳужжатлари ва дастурий ҳужжатларида амалда ва тизимли акс эттирилишини инобатга олиб, уларга Ўзбекистон Республикасининг қўлишили масаласи тўғрисидаги масалани кўриб чиқиш;
- “Озодликдан маҳрум қилиш тарзидаги жазони ижро этиш муассасалари қоидалари ва режими тўғрисида”ги Ўзбекистон Республикаси Қонуни лойиҳасини ишлаб чиқиш, Ўзбекистон Республикаси Жиноят кодексининг 221-моддасида назарда тутилган жавобгарликни келтириб чиқариши мумкин бўлган ҳуқуқбузарликлар рўйхатини белгилаш, жазони ижро этиш муассасалари мулкини сақлаш, гигиена, меҳнат, навбатчилик, тамаки маҳсулотини чекиш, татуировкалар чизиш, жаргон сўзлар ишлатиш, деворларга фотосуратлар ёпиштириш билан боғлиқ режим қоидаларини бузганлик учун жазони ўташ муддатини ошириш билан боғлиқ бўлмаган жавобгарликни ўрнатиш.
- Ўзбекистон Республикаси Жиноят-ижроия кодексининг 69 ва 71-моддаларига жисмоний куч ёки махсус воситалар ишлатиш натижасида маҳкумнинг ҳаёти ва соғлиғига зарар етказилганлиги тўғрисида муассасалар томонидан прокурорни дарҳол хабардор қилиш тартиб-таомилини назарда тутувчи ўзгартиш ва қўшимчалар киритиш бўйича қонун лойиҳасини ишлаб чиқиш;
- маҳкумлар ва жамоатчиликнинг обрўли вакиллари ўртасида маҳкумлар ахлоқини тузатишга, улар қонунлар талабларига ва жамиятда қабул қилинган хулқ-атвор қоидаларига сўзсиз риоя этишини таъминлашга, шунингдек билим ва маданий савияни оширишга интилишни шакллантиришга қаратилган мунтазам учрашувлар ўтазишни доимий амалиётга айлантириш; 
- бадиий ва илмий-оммабоп адабиётлар, давлат тилидаги ва бошқа тиллардаги ҳуқуқий хусусиятга эга нашрлар тегишли пропорциясини ҳисобга олувчи муассасалар кутубхона фондининг намунавий номенклатурасини ишлаб чиқиш, китоб ўқиш ва билим олиш тезлигини маҳкумларни қонун ҳужжатларида назарда тутилган рағбатлантириш чоралари билан боғлаш имконияти хусусидаги масалани қўшимча равишда ўрганиш;
- жазони ижро этиш муассасаларининг тегишли тиббиёт ходимлари Врачлар малакасини ошириш институти суд-тиббий экспертизаси кафедрасида ўз касбий билимларини ошириш курсларидан тизимли асосда ўтишини ташкил этиш;
-  инсон ҳуқуқлари соҳасидаги замонавий халқаро талабларга жавоб берадиган жазони ижро этиш муассасаларидаги интизомий булимлар намунавий лойиҳасини жамоат ташкилотлари билан биргаликда ишлаб чиқиш;
- жазони ижро этиш муассасаларида, шу жумладан колонияларда алоҳида ишлаб чиқариш линияларини жорий этиш, ёши олтмишдан ошган эркаклар ва элликдан ошган аёллар, I ва II гуруҳ ногиронлари, ҳомиладор аёллар хамда жазони ижро этиш муассасаларида жойлашган уйларда ёш болалари бор аёллар меҳнатини ташкил этиш учун қишлоқ хўжалиги ва ҳунармандчилик ишларининг қўшимча турларини ўзлаштириш;
- жиноят ишини қўзғатишни рад этиш тўғрисида қарор чиқарилгани учун тергов органлари ходимлари жавобгарлигини кучайтириш масаласини кўриб чиқиш;
- ўн саккиз ёшга тўлмаган (одам савдоси қурбони бўлган) шахс жойлаштириладиган, етим болалар ва ота-онасининг қарамоғисиз қолган болалар сақланадиган муайян интернат муассасасини суд ҳукмига киритиш ва суд томонидан мазкур қарорни тегишли муассасага юбориш амалиётини жорий этиш;
- туғилиш ҳақида тиббий маълумотнома, перинатал ўлим ва соғлиқни сақлаш муассасасида ўлим тўғрисида тиббий гувоҳномалар бериш тартиби ҳақида низом ишлаб чиқиш ва Ўзбекистон Республикаси Вазирлар Маҳкамаси қарори билан тасдиқлаш, низомда ички ишлар органларига шахсни тасдиқловчи ҳужжатларни тақдим этмаган яқинда туғадиган ёки туққан аёлнинг маълумотнома материалларини тиббиёт ходимлари томонидан сўраб олиш механизмини ва ички ишлар органларининг икки кун муддатда сўралаётган маълумотни (1-шаклни) таъминлаш мажбуриятини назарда тутиш;
- Ўзбекистон Республикаси Оила кодексига, агар қонуний эр-хотинларнинг бири бошқа шахс билан яшаётган бўлса ва ўзаро фарзандлари бўлса, судларга никоҳни ярашиш учун муддат бермаган ҳолда бекор қилиш тўғрисида қарор қабул қилиш имконини берадиган нормани киритиш. 
2. Инсон ва фуқаронинг сиёсий ҳуқуқлари ҳамда эркинликлари соҳасида:
- давлат органларига мурожаатлар тайёрлаш, шу жумладан шикоятлар, аризалар ва таклифлар киритиш моҳияти ва тартибини, телефон рақамлари ҳақида маълумотларни кўрсатиш, холисликни таъминлаш муҳимлигини батафсил изоҳловчи ижтимоий роликлар ва методологик йўриқномалар тайёрлаш масалаларида аҳоли ҳуқуқий маданиятини ошириш бўйича комплекс чора-тадбирлар ишлаб чиқиш ва амалга ошириш.
3. Инсоннинг ижтимоий-иқтисодий ҳуқуқ ва эркинликлари соҳасида: 
- Қорақалпоғистон Республикаси Жўқорғи Кенгеси, вилоятлар ва Тошкент шаҳар халқ депутатлари Кенгашлари томонидан давлат ва жамият эҳтиёжлари учун мусодара этилиши лозим бўлган ҳудудларни киритиш бўйича қарор қабул қилиш ҳуқуқи тўғрисидаги, қарорни маҳаллий марказий матбуотда мажбурий тарзда чоп этиш масалани кўриб чиқиш;
- хусусий мулкни давлат ва жамият эҳтиёжлари учун ундиришдаги ҳуқуқбузарликлар учун маҳаллий давлат ҳокимияти органлари мансабдор шахслари жавобгарлигини кучайтириш, мулк эгалари билан ўз вақтида ва тўлиқ ҳисоб-китобни амалга ошириш ёки тенг қийматли уй-жой бериш;
- меҳмонхоналар, савдо объектлари, маданий-кўнгилочар мажмуалар қуриш мақсадида кейинчалик инвесторларга бериш учун давлат томонидан хусусий мулкни мусодара этишда уй-жой эгалари бўлган фуқаролар ҳуқуқларини таъминлашнинг таъсирчан чораларини ишлаб чиқиш ва жорий этиш;
- инсон ҳаёти хавф остида қолганда кечиктириб бўлмас ҳаракатлар тўғрисида фуқароларга маслаҳат берадиган тўғридан-тўғри алоқа каналини тез тиббий ёрдам кўрсатиш воситаси сифатида жорий этиш, тез ёрдам бригадаси келгунига қадар алоқада бўлиш, инсон ҳаёти ва соғлиғига хавф солинганда биринчи тиббий ёрдам кўрсатиш тўғрисида ижтимоий роликлар ишлаб чиқиш ва умумдавлат каналлари орқали эфирга узатиш; 
- таълим олишнинг аниқ ёки ҳеч бўлмаса тахминий миқдори ҳақида талабаларни тўловнинг сўнгги муддатидан 3 ой олдин хабардор қилиш механизмини жорий этиш; 
- “Шаҳар йўловчилар транспортидан бепул фойдаланишни тартибга солиш тўғрисида”ги Ўзбекистон Республикаси Қонунига ўзгартиш ва қўшимчалар киритиш, унда ҳарбий хизматчилар орасидан 1941-1945 йиллардаги уруш қатнашчиларига, 1941-1945 йиллардаги урушда ногирон бўлганларга ва 1941-1945 йиллардаги меҳнат қилган ва ҳарбий хизмат ўтаган шахсларга шаҳар йўловчилар транспортидан бепул фойдаланиш ҳуқуқини назарда тутиш;
- қуйидаги лойиҳаларни ишлаб чиқиш:
“Сурункали алкоголизм, гиёҳвандлик ёки заҳарвандликка мубтало бўлган беморларни мажбурий даволаш тўғрисида”ги Ўзбекистон Республикаси Қонунининг янги таҳрири, унга соғлиқни сақлаш вазирлиги, ички ишлар органлари ва судларнинг ушбу соҳадаги ваколатлари, касалларни ижтимоий ҳаётга мослаштиришда жамоатчиликнинг иштироки, тиббий кўрикдан ўтказишни амалга ошириш, мажбуран ва ихтиёрий даволанишни ташкил этиш тартиби ва муддатлари, муассасаларда даволанувчи фуқаролар ҳуқуқлари ва мажбуриятлари, уларнинг бандлигини ва давлат томонидан ижтимоий ҳимоя қилинишини ташкил этиш тўғрисида низомларни киритиш; 
муассасалар фаолиятини тубдан такомиллаштиришга, стационарда дори-дармонлар билан даволанган контингентни боқиш, ижтимоий ҳаётга мослаштириш, касбга ва меҳнат фаолиятига тайёрлаш учун ҳудудлараро (минтакавий) муассаса-профилакториялар ташкил этишга қаратилган Вазирлар Маҳкамаси қарорини;
муассасалар моддий-техник таъминотини модернизациялаш, сурункали алкоголизм, гиёҳвандлик ёки заҳарвандликка чалинган беморларга ташхис қўйиш, уларни даволаш ва ижтимоий ҳаётга мослаштиришнинг замонавий усулларини жорий этиш, ушбу соҳада идоравий ва ижтимоий назоратни ташкил этиш, шунингдек муассаса-профилакториялар ҳузурида ишлаб чиқариш, қишлоқ хўжалиги ва ҳунармандчилик фаолиятига ихтисослашган давлат унитар корхоналари ишини ташкил этиш бўйича чора-тадбирлар дастури;
- халқ депутатлари маҳаллий Кенгашлари, жамоат ташкилотлари, фуқароларнинг ўзини ўзи бошқариш органлари ва ОАВ томонидан ҳудудлардаги сув объектларининг санитар-экологик ҳолати устидан экологик назоратни кучайтириш, аҳолининг экологик ва санитар маданиятини ошириш соҳасида ишлар ташкил этиш бўйича методик тавсиялар ишлаб чиқиш ва фуқароларнинг ўзини ўзи бошқариш органларида тарқатиш, шунингдек ОАВда мазкур йўналишда ижтимоий рекламаларни доимий намойиш этиш.

